
༼ངག་ཐོག་གསལ་ཞུ་གུ་གཞི་བཞག་གནང་༽



རྒྱལ་ཁམས་ཀྱི་སྙན་ཞུ། སྤྱི་ཚེས་ ༠༤/༠༧/༢༠༢༤ ལུ།





འགོ་བཙུགས་དང་ངོ་སྤྲོོད།

ལེའུ་དང་པ་ རྒྱལ་ཁབ་ཀྱི་གནས་སྟངས།

ལེའུ་གཉིས་པ་ རྒྱལ་ཁབ་ཀྱི་དཀའ་ངལ།

ལེའུ་གསུམ་པ་ དཀའ་ངལ་བསལ་ནི་གི་ཐབས་ལམ།

ལེའུ་བཞི་པ་ དུས་ཅི་ལོོ་གཅིག་གི་གཞུང་གི་འཆར་གཞི་དང་གཙོོ་རིམ།

ལེའུ་ལྔ་པ་ དུས་ཅི་ལོོ་གཅིག་གི་གཞུང་གི་ཁྲིམས་བཟོོ་གི་འཆར་གཞི།

མཇུག་དོོན་ བཀའ་དྲིན་དགའ་ཚོོར་དང་བཀྲ་ཤིས་ལེགས་སྨོོན།

དཀར་ཆགདཀར་ཆག

༊ ལུགས་གཉིས་འཁོར་ལོོ་བསྒྱུར་བ་དཔལ་མི་དབང་མངའ་བདག་རིན་པོོ་ཆེ་མཆོག་གི་ ༧ ཞབས་པད་གེ་སར་

འདབ་སྟོོང་རྒྱས་པའི་གསེར་ཁྲི་མངོན་པར་མཐོོ་བའི་ཞབས་དྲུང་དུ།

 

                                 སྒོ་གསུམ་གུས་པ་ཆེན་པོོས་ ཕྱག་བཅས་ཞུ་

གསོོལ་དེ་ནི། ལོོ་བསྟར་གཞུང་གི་རྒྱལ་ཁམས་ཀྱི་སྙན་ཞུ་ཕུལ་དོོན་ དཔལ་མི་དབང་མངའ་བདག་རིན་པོོ་ཆེ་མཆོག་

གི་སྐུ་མདུན་ལུ་ སྙན་ཞུ་གི་ཟིན་བྲིས་ སྙན་འབུལ་དང་བཀའ་གྲོལ་གྱི་དོོན་ལུ་ གཤམ་གསལ་ལྟར་གཟིགས་འབུལ་

ཕུལཝ་ཨིན་ཟེར་ཞུ་ནི་ཨིན།

ལོོ་བསྟར་རྒྱལ་ཁམས་ཀྱི་སྙན་ཞུ།ལོོ་བསྟར་རྒྱལ་ཁམས་ཀྱི་སྙན་ཞུ།

༉ འབྲུག་གི་རྩ་ཁྲིམས་ཆེན་མོོ། རྩ་ཚན་ ༡༠ པ། དོོན་ཚན་ ༡༠ པ་གི་ནང་ལུ་ བློོན་ཆེན་གྱིས་ གཞུང་གི་ཁྲིམས་

བཟོོ་དང་ལོོ་བསྟར་འཆར་གཞིའི་ཁར་ གཞུང་གི་གཙོོ་རིམ་དང་བཅས་པའི་ རྒྱལ་ཁམས་ཀྱི་གནས་སྟངས་སྐོར་

ལས་ ལོོ་བསྟར་སྙན་ཞུ་ཅིག་ འབྲུག་རྒྱལ་པོོ་མཆོག་དང་སྤྱི་ཚོོགས་ལྷན་ཞུགས་ལུ་ ཕུལ་དགོ་ཟེར་བཀོད་དེ་ཡོོད་

ཟེར་ཞུ་ནི་ཨིན།

དགོངས་དོོན་འདི་དང་འཁྲིལ་ཏེ་ ད་རིས་ སྤྱི་ཚོོགས་ལྷན་ཞུགས་ལུ་ རྒྱལ་ཁམས་ཀྱི་གནས་སྟངས་སྙན་ཞུ་ཕུལ་དོོ་

ཟེར་ཞུ་ནི་ཨིན། མ་གཞི་ སྤྱི་ཚོོགས་བཞི་པའི་གཞུང་དབུ་བརྙེས་ཏེ་ ཟླཝ་ལྔ་ལྷགཔ་ཅིག་ལས་བརྒལ་མ་ལང་། 

ཨིན་རུང་ར་ རྒྱལ་ཁམས་ཀྱི་གནས་སྟངས་སྙན་ཞུ་ཕུལ་ནི་གི་ དམིགས་བསལ་གྱི་བཀའི་གནང་བ་དང་གོ་སྐབས་ 

གནང་མི་ལུ་ སྤྱི་གཙུག་གི་ཉི་ཟླ་ མི་དབང་མངའ་བདག་རིན་པོོ་ཆེ་མཆོག་ལུ་ དད་དམ་གཙང་མའི་སྒོ་ལས་བཀའ་

དྲིན་དགའ་ཚོོར་ཞུ་དོོ་ཟེར་ཞུ་ནི་ཨིན། དེ་བཟུམ་སྦེ་ར་ མི་རྗེ་ཚོོགས་དཔོོན་དང་ མི་རྗེ་ཁྲི་འཛིན་ དེ་ལས་ ལྡོོག་

ཕྱོོགས་འགོ་འཁྲིདཔ་དང་ ཚོོགས་ཁང་ཕན་ཚུན་གཉིས་ཀྱི་ ཆེད་བསྟོོད་ཅན་གྱི་འཐུས་མི་ཡོོངས་ལུ་ ཧིང་ལས་ར་

བཀའ་དྲིན་ཆེ་ཟེར་ཞུ་ནི་ཨིན། 

ད་རིས་ ཚོོགས་ཁང་ནང་ལུ་ དངོས་སུ་སྦེ་འཛོོམས་མི་དང་ རྒྱང་མཐོོང་དང་མི་སྡེ་བརྡ་བརྒྱུད་ཀྱི་ཐོོག་ལས་ རྒྱལ་

ཁམས་ཀྱི་སྙན་ཞུ་ གཟིགས་མི་དང་གསན་མི་ག་ར་ལུ་ བཀའ་དྲིན་ཆེ་ཟེར་ཞུ་ནི་དང་འབྲེལ་ བྱོོན་པ་ལེགས་སོོ་

ཟེར་ཞུ་ནི་ཨིན། 

རྒྱལ་ཁབ་ཀྱི་གནས་སྟངས་ཟེརཝ་ད་ལུ་ ཁག་ཆེ་ཤོོས་འདི་ རྒྱལ་ཁབ་ཀྱི་རང་དབང་སྲུང་སྐྱོབ་ དེ་ལས་ ཞི་བདེ་

འདི་ཨིན་ཟེར་ཞུ་ནི་ཨིན། དེ་ཚུ་གི་ཐད་ཁར་ལྷོོདཔ་ད་ལུ་ སྔར་བ་ལྷགཔ་སྦེ་ སྒྲིང་སྒྲིང་ཡོོདཔ་ཨིནམ་ ང་བཅས་

ག་ར་གིས་མཁྱེན་ཟེར་ཞུ་ནི་ཨིན། ང་བཅས་དགའ་ཏོོག་ཏོོ་དང་ སྐྱིད་ཏོོང་ཏོོ་སྦེ་ཡོོད་མི་འདི་ གཙོོ་བོོ་ར་ དྲག་ཁག་

གསུམ་དང་ བདེ་སྲུང་གིས་ རྒྱལ་ཁབ་ཀྱི་རང་དབང་དང་སྲུང་སྐྱོབ་ ཞི་བདེ་ཚུ་ བདག་འཛིན་ལེགས་ཤོོམ་སྦེ་

འབད་དེ་ མངོན་མཐོོའི་བཀོད་དཔོོན་སྤྱི་ཁྱབ་ མི་དབང་མངའ་བདག་རིན་པོོ་ཆེ་མཆོག་ལུ་ ཕྱག་མ་བཏུབ་བཏུབ་

སྦེ་ཞུ་ནི་འདི་གིས་ཨིན་ཟེར་ཞུ་ནི་ཨིན།

ན་ལས་མར་ ད་རིས་ གཞུང་གི་ ལོོ་བསྟར་ཀྱི་སྙན་ཞུ་འདི་ གནད་དོོན་ཁག་ལྔ་ལུ་ གཞི་བཞག་སྟེ་ ལེའུ་ལྔ་སྦེ་ 

གོ་རིམ་སྦེ་ཕུལ་ནི་ཨིན། དེ་ཡང་་་

•	 ལེའུ་དང་པ་ རྒྱལ་ཁབ་ཀྱི་གནས་སྟངས། 

•	 ལེའུ་གཉིས་པ་ རྒྱལ་ཁབ་ཀྱི་དཀའ་ངལ། 

•	 ལེའུ་གསུམ་པ་ དཀའ་ངལ་བསལ་ནི་གི་ཐབས་ལམ། 

•	 ལེའུ་བཞི་པ་ དུས་ཅི་ལོོ་གཅིག་གི་ གཞུང་གི་འཆར་གཞི་དང་གཙོོ་རིམ།

•	 ལེའུ་ལྔ་པ་ དུས་ཅི་ལོོ་གཅིག་གི་ གཞུང་གི་ཁྲིམས་བཟོོ་གི་འཆར་གཞི་ཚུ་ཨིན།།

ལེའུ་དང་པ་ རྒྱལ་ཁབ་ཀྱི་གནས་སྟངས།ལེའུ་དང་པ་ རྒྱལ་ཁབ་ཀྱི་གནས་སྟངས།

ང་བཅས་ར་འབྲུག་རྒྱལ་ཁབ་ནང་ལུ་ རྒྱལ་ཁམས་ཀྱི་གནས་སྟངས་གཟིགས་དགོ་པ་ཅིན་ ཁག་ཆེ་ཤོོས་འདི་ར་ 

རྒྱལ་ཡོོངས་དགའ་སྐྱིད་དཔལ་འཛོོམས་ཀྱི་གནས་སྟངས་འདི་ ལེགས་ཤོོམ་སྦེ་བལྟ་དགོ་ཟེར་ཞུ་ནི། དེ་སྦེ་ཞུ་དགོ་

མི་འདི་ཡང་ རྒྱལ་ཡོོངས་དགའ་སྐྱིད་དཔལ་འཛོོམས་འདི་ ང་བཅས་རའི་ ཡབ་རྗེ་དམ་པ་ མི་དབང་འབྲུག་རྒྱལ་

བཞི་པའི་ ཐུགས་ཀྱི་དགོངས་གཏེར་ལས་འཁྲུངས་པའི་ ནོོརཔ་ཅིག་ཨིནམ་ལས་བརྟེན་ཨིན། དེ་གི་མ་ཚད་ 

འདས་པའི་ལོོ་ངོ་ ༥༠ གི་ནང་འཁོད་ ང་བཅས་རའི་ མི་སྡེའི་དཔལ་འབྱོོར་གོང་འཕེལ་གྱི་སྲིད་བྱུས་དང་འཆར་

གཞི་ ག་ཅི་ར་བརྩམས་རུང་ རྒྱལ་ཡོོངས་དགའ་སྐྱིད་དཔལ་འཛོོམས་ཀྱི་ ལྟ་བ་དང་གཞི་རྩ་ཚུ་ལུ་གནས་ཏེ་ ལཱ་

འབདཝ་ལས་བརྟེན་ཨིན་ཟེར་ཞུ་ནི་ཨིན།

དེ་འབད་ནི་འདི་གིས་ རྒྱལ་ཡོོངས་དགའ་སྐྱིད་དཔལ་འཛོོམས་ཀྱི་གནས་སྟངས་ར་ ལེགས་ཤོོམ་སྦེ་ཡོོད་པ་ཅིན་ 

རྒྱལ་ཁབ་ཀྱི་གནས་སྟངས་ཡང་ རང་བཞིན་གྱིས་འབད་ ལེགས་ཤོོམ་ཡོོདཔ་སྦེ་ ཡིད་ཆེས་བསྐྱེད་ཚུགས་ཟེར་ཞུ་

ནི་ཨིན།

དེ་མེན་པར་ རྒྱལ་ཡོོངས་དགའ་སྐྱིད་དཔལ་འཛོོམས་ལས་བརྟེན་ གྲུབ་འབྲས་བཏོོན་མ་ཚུགས་པ་ཅིན་ རྒྱལ་

ཁབ་ཀྱི་གནས་སྟངས་ཡང་ ལེགས་ཤོོམ་མེདཔ་སྦེ་ ངོས་ལེན་འབད་དགོ་ཟེར་ཞུ་ནི་ཨིན། 

ང་བཅས་ འབྲུག་པའི་མི་སེར་ག་ར་གིས་ མཁྱེན་དོོ་བཟུམ་སྦེ་ རྒྱལ་ཡོོངས་དགའ་སྐྱིད་དཔལ་འཛོོམས་ཀྱི་

དམིགས་ཡུལ་ཚུ་ དོོན་འགྲུབ་དགོ་པ་ཅིན་ མི་སྡེའི་དཔལ་འབྱོོར་གོང་འཕེལ་སྒྲིང་སྒྲིང་ཐལ་དགོ། དེ་བཟུམ་སྦེ་ 

ཆོས་དང་ལམ་སྲོོལ་མི་ཉམས་གོང་འཕེལ་གཏང་དགོ། རང་བཞིན་གནས་སྟངས་བདག་འཛིན་འབད་དགོ། དེ་

ལས་ ཁག་ཆེ་ཤོོས་འདི་ར་ གཞུང་སྐྱོང་ལེགས་ལྡན་ལུ་ གཙོོ་བོོ་བཏོོན་ར་བཏོོན་དགོ་ཟེར་ཞུ་ནི་ཨིན།  

ད་ལྟོོ་ཞུ་མི་ རྒྱལ་ཡོོངས་དགའ་སྐྱིད་དཔལ་འཛོོམས་ཀྱི་ ཀ་ཆེན་བཞི་གི་གནས་སྟངས་ཚུ་ བལྟ་བ་ཅིན་་་

དང་པ་ར་ རྒྱལ་ཁབ་ཀྱི་དཔལ་འབྱོོར་འདི་འབད་བ་ཅིན་ ང་བཅས་རའི་དཔལ་འབྱོོར་འདི་ ཆུང་ཀུ་གཅིག་ལས་

མེད། ནང་འཁོད་ཐོོན་ཁུངས་ཡོོངས་བསྡོོམས་ལས་དཔྱད་པ་ཅིན་ དངུལ་ཀྲམ་ཐེར་འབུམ་ ༢༢༧ དེ་ཅིག་ལས་

བརྒལ་མེད། ཨིན་རུང་ར་ དཔལ་འབྱོོར་ཆུང་ཀུ་ཅིགཔ་འདི་ འདྲ་མཉམ་དང་ཡུན་བརྟན་གྱི་ཐོོག་ལས་ མཐའ་

འཁོར་གནས་སྟངས་མེདཔ་མ་གཏང་མི་གི་ དཔལ་འབྱོོར་ཨིནམ་སྦེ་ ཆ་བཞགཔ་ཨིན། དེ་གུ་ ལོོ་བསྟར་བཞིན་

དུ་ དཔལ་འབོྱོར་འདི་ འགྲོས་ཀྱི་སྦེ་རྒྱ་སྐྱེད་ཐལ་དོོ། ན་ཧིང་ སྤྱི་ལོོ་ ༢༠༢༣ ལུ་འབད་བ་ཅིན་ ནང་འཁོད་ཐོོན་

ཁུངས་ཡོོངས་བསྡོོམས་འདི་ བརྒྱ་ཆ་ ༤.༥ གི་ ཡར་འཕར་འགྱོཝ་ལས་བརྟེན་ དཔལ་འབྱོོར་ཡང་ འགྲོས་ཀྱིས་

སྦེ་ ཚར་གཅིག་བ་ཚར་གཅིག་ གོང་འཕེལ་ཐལ་དོོ། ཨིན་རུང་ར་ ང་བཅས་རའི་ དཔལ་འབྱོོར་འདི་ ཆུང་ར་

ཆུང་ནི་འདི་གིས་ སྟབས་མ་བདེཝ་དང་ཉེན་ཁ་སྦོོམ་སྦེ་འཐོོན་ཏེ་ཡོོད། དེ་ཚུ་གི་སྐོར་ལས་ འོོག་ལས་མར་ གསལ་

ཞུ་ཕུལ་འོོང་ཟེར་ཞུ་ནི་ཨིན། 

ང་བཅས་རའི་ མི་སྡེའི་གོང་འཕེལ་འདི་འབད་བ་ཅིན་ གནམ་མེད་ས་མེད་ཡར་དྲག་འགྱོ་སྟེ་ཡོོད། ཡར་དྲག་དེ་སྦེ་

འགྱོ་མི་འདི་ ང་བཅས་ག་ར་གིས་མཁྱེན་ཟེར་ཞུ་ནི་ཨིན། 

དཔྱེ་སྦེ་ཞུ་བ་ཅིན་ ང་བཅས་རའི་ ན་གཞོོན་ཚུ་ག་ར་སློོབ་གྲྭ་ནང་ ཤེས་ཡོོན་སྦྱང་པར་འགྱོ་བ་གི་མ་ཚད་ འབྲུག་

མི་འབྲི་ལྷག་གི་གནས་ཚད་ (Literacy rate) འདི་ བརྒྱ་ཆ་ ༧༠.༦ གུ་ལྷོོད་དེ་ཡོོད། དེ་གུ་ རྒྱལ་ཁབ་

ཀྱི་གསོོ་བའི་ཞབས་ཏོོག་འདི་ ལོོ་གཅིག་བ་ལོོ་གཅིག་ལེགས་ཤོོམ་སྦེ་ འགྱོཝ་ལས་བརྟེན་ མི་གི་ཚེ་ཚད་ (life 

expectancy) འདི་ ལོོ་ ༧༠ ལྷགཔ་ཅིག་གུ་ཡར་སེང་སོོང་སྟེ་ཡོོད། དེ་སྦེ་ མི་སྡེའི་གོང་འཕེལ་ནང་ གྲུབ་

འབྲས་སྦོོམ་འཐོོན་ཚུགས་མི་འདི་ གཙོོ་བོོ་ར་ མི་དབང་མངའ་བདག་རིན་པོོ་ཆེ་མཆོག་གིས་ ཤེས་རིག་དང་གསོོ་

བའི་ཞབས་ཏོོག་ཚུ་ག་ར་ རིན་མེད་སྟོོང་པ་སྦེ་གནང་པའི་ཁར་ མི་སྡེ་གི་ཕན་བདེ་ལུ་ སྐྱིད་སྡུག་གི་ལས་རིམ་ཚུ་ 

བསམ་གྱིས་མ་ཁྱབ་སྦེ་གནང་ནི་འདི་གིས་ཨིན་ཟེར་ཞུ་ནི་ཨིན། དེ་འབདཝ་ལས་བརྟེན་ ང་བཅས་རའི་ རྒྱལཔོོ་

རིམ་བྱོོན་ཚུ་དང་ ལྷག་པར་དུ་ མི་དབང་མངའ་བདག་རིན་པོོ་ཆེ་མཆོག་ལུ་ ང་བཅས་མི་སེར་ཡོོངས་ཀྱིས་ ཧིང་

ལས་ར་ བཀའ་དྲིན་བསམ་སྟེ་ཡོོད་ཟེར་ཞུ་ནི་ཨིན།

ཆོས་དང་ལམ་སྲོོལ་གྱི་ཐད་ལས་འབད་བ་ཅིན་ ཆོས་ཀྱི་དབུ་འཁྲིད་དམ་པ་ སྐྱབས་རྗེ་རྗེ་མཁན་རིན་པོོ་ཆེ་མཆོག་

དང་ སློོབ་དཔོོན་ལྷན་རྒྱས་ལྔ་གི་གཙོོས་པའི་ གཞུང་གྲྭ་ཚང་དང་ རབ་སྡེ་ཁག་ དེ་བཟུམ་སྦེ་ ཆོས་སྡེ་ཁག་གི་

བླ་སྤྲུལ་ཚུ་གིས་ སངས་རྒྱས་ཀྱི་བསྟན་པ་ཡུན་རིངམ་སྦེ་གནས་ཐབས་དང་ ལྷག་པར་དུ་ གསང་སྔགས་རྡོོ་རྗེ་

ཐེག་པའི་རིང་ལུགས་ རྩ་བརྟན་སྦེ་བཟོོ་གནང་སྟེ་ཡོོད། དེ་འབདཝ་ལས་བརྟེན་ ང་བཅས་རའི་ ནང་པ་ཆོས་ལྡན་

གྱི་རྒྱལ་ཁབ་ནང་ སངས་རྒྱས་ཀྱི་བསྟན་པ་ གོང་ལས་གོང་དུ་འཕེལ་ཏེ་ར་ཡོོད་ཟེར་ཞུ་ནི་ཨིན། 

དེ་གི་མ་ཚད་ སྐྱབས་རྗེ་རྗེ་མཁན་རིན་པོོ་ཆེ་མཆོག་དང་ སློོབ་དཔོོན་ལྷན་རྒྱས་ལྔ་གི་གཙོོས་པའི་ གཞུང་གྲྭ་ཚང་

དང་རབ་སྡེ་ཁག་ དེ་བཟུམ་སྦེ་ ཆོས་སྡེ་ཁག་གི་བླ་སྤྲུལ་རྣམས་དང་ ཧིན་དུའི་པཎྜིཏ་ཚུ་གིས་ རྒྱལ་ཁབ་ཀྱི་དོོན་

ལུ་ བསམ་གྱིས་མ་ཁྱབ་པའི་སྐུ་རིམ་ བསྒྲུབས་གནང་མི་ལུ་བཀའ་དྲིན་དགའ་ཚོོར་ཕུལ་དོོ་ཟེར་ཞུ་ནི་ཨིན། ལྷག་

པར་དུ་ མི་དབང་མངའ་བདག་རིན་པོོ་ཆེ་མཆོག་གི་ སྐུ་ཚེ་ཞབས་པད་བརྟན་ནི་དང་ མཛད་པ་དང་འཕྲིན་ལས་

དར་ཞིང་རྒྱས་ཐབས་ལུ་ དུས་རྒྱུན་དུ་ སྐུ་རིམ་དང་ཐུགས་སྨོོན་ཚུ་གནང་མི་ལུ་ ང་བཅས་མི་སེར་ཡོོངས་ཀྱི་

མགྲིན་ཚབ་སྦེ་ བཀའ་དྲིན་དགའ་ཚོོར་ཕུལ་དོོ་ཟེར་ཞུ་ནི་ཨིན།

དེ་གུ་ དཔལ་ལྡན་འབྲུག་པའི་རྒྱལ་ཁབ་ཀྱི་ གཞན་དང་མ་འདྲ་བའི་ལམ་སྲོོལ་ཚུ་ སྔར་བ་ལྷག་སྟེ་ མི་ཉམས་

གོང་འཕེལ་ཐལཝ་ལས་ ལམ་ལུགས་སྲོོལ་བཟངམོོ་ཚུ་ གྲ་མ་ཉམས་གྲུ་མ་ཉམས་པར་ ང་བཅས་རའི་ རྒྱལ་

ཁབ་རང་དབང་གི་ངོ་རྟགས་སྦེ་ ཡོོད་ཟེར་ཞུ་ནི་ཨིན།

དེ་བཟུམ་སྦེ་ རང་བཞིན་གནས་སྟངས་ལས་དཔྱད་རུང་ རྒྱལཔོོ་ཡབ་སྲས་རིམ་བྱོོན་གྱི་ མཁྱེན་རྒྱ་ཆེ་བའི་ སྲིད་

བྱུས་བཟངམོོ་ཚུ་ལས་བརྟེན་ རང་བཞིན་གནས་སྟངས་ཉམས་ཆག་ག་ནི་ཡང་མེད་པར་ མཐའ་འཁོར་གནས་

སྟངས་མེདཔ་ཐལ་ནི་ཕར་བཞག་ ཐ་ན་ འཛམ་གླིང་ནང་ལུ་ ང་བཅས་རའི་ རྒྱལ་ཁབ་འདི་ སྔོ་ལྗང་དང་ལྡན་

པའི་རྒྱལ་ཁབ་དྲག་ཤོོས་སྦེ་ མིང་གཏམ་འཐོོན་ཏེ་ཡོོད། དེ་གི་མ་ཚད་ འཛམ་གླིང་ནང་ལུ་ ང་བཅས་རའི་ རྒྱལ་

ཁབ་འདི་ བཙོོག་རླུང་མེད་པའི་རྒྱལ་ཁབ་སྦེ་ ཁྱད་དུ་འཕགས་པའི་སྙན་གྲགས་དང་ མིང་གཏམ་འཐོོན་ཏེ་ཡོོད་

ཟེར་ཞུ་ནི་ཨིན།

རྒྱལ་ཡོོངས་དགའ་སྐྱིད་དཔལ་འཛོོམས་ཀྱི་ཀ་ཆེན་ཚུ་གི་གྲལ་ལས་ ཁག་ཆེ་ཤོོས་ར་ གཞུང་སྐྱོང་ལེགས་ལྡན་འདི་

ཨིན། དེ་སྦེ་ཞུ་དགོ་མི་འདི་ གཞུང་སྐྱོང་ལེགས་ལྡན་འདི་མེད་པ་ཅིན་ ཀ་ཆེན་གཞན་མི་ཚུ་ ག་དེ་ཅིག་ ཁག་ཆེ་

རུང་ དོོན་འགྲུབ་མི་ཚུགས་ཟེར་ཞུ་ནི་ཨིན། གཞུང་སྐྱོང་ལེགས་ལྡན་ཟེརཝ་ད་ གཙོོ་བོོ་ར་ མི་དབང་ཡབ་སྲས་

གཉིས་ཀྱིས་ རྒྱལ་ཁབ་ཀྱི་ འཕྲལ་ཕུགས་གཉིས་ཀྱི་མཐའ་དོོན་ཁོ་ན་ལུ་གཟིགས་ཏེ་ ང་བཅས་མི་སེར་ཚུ་ལུ་ 

དམངས་གཙོོའི་རིང་ལུགས་འདི་ གསོོལ་ར་སྦེ་གནང་མི་འདི་ཨིན་ཟེར་ཞུ་ནི་ཨིན། 

དམངས་གཙོོ་རིང་ལུགས་འགོ་བཙུགས་ཏེ་ ད་ལྟོོ་ཚུན་ཚོོད་ བཙག་འཐུ་གི་རིམ་པ་ཐེངས་ ༡༢ འགོ་འདྲེན་

འཐབ་ཅི། རྒྱལ་ཡོོངས་ཚོོགས་སྡེ་གི་བཙག་འཐུ་ཐེངས་ ༤ རྒྱལ་ཡོོངས་ཚོོགས་འདུ་གི་བཙག་འཐུ་ཐེངས་ ༤ 

དེ་ལས་ ས་གནས་གཞུང་གི་བཙག་འཐུ་ཐེངས་ ༤ བསྡོོམས་ཀྱི་བཙག་འཐུ་ཐེངས་ ༡༢ འགོ་འདྲེན་འཐབ་ཅི། 

དེ་གུ་ དུས་མིན་བཙག་འཐུ་ཡང་ ཚར་ལེ་ཤ་འགོ་འདྲེན་འཐབ་ཅི་ཟེར་ཞུ་ནི་ཨིན།

རྒྱལ་ཡོོངས་ཚོོགས་འདུ་གི་བཙག་འཐུ་ཐེངས་ ༤ འགོ་འདྲེན་འཐབ་ད་ གཞུང་སྐྱོང་ཚོོགས་པ་ཚར་ ༤ སོོར་ཡི། 



རྒྱལ་ཁམས་ཀྱི་སྙན་ཞུ། སྤྱི་ཚེས་ ༠༤/༠༧/༢༠༢༤ ལུ།

དེ་བཟུམ་སྦེ་ ལྡོོག་ཕྱོོགས་ཚོོགས་པ་ཚར་ ༣ སོོར་ཡི། དེ་གུ་ འཐུས་མི་འབད་བ་ཅིན་ གྱངས་ཁ་མ་ཆོདཔ་ཅིག་

སོོར་ཡི་ཟེར་ཞུ་ནི་ཨིན། དེ་ཚུ་ག་ར་ སྟབས་མ་བདེཝ་ག་ནི་ཡང་མ་འཐོོན་པར་ སོོར་ཚུགས་མི་འདི་ དམངས་

གཙོོའི་ལམ་ལུགས་ཀྱི་གཞི་འགྱམ་ ལེགས་ཤོོམ་སྦེ་ཡོོད་པའི་ རྟགས་མཚན་ངོ་མ་ཅིག་ཨིན་ཟེར་ཞུ་ནི་ཨིན། 

དེ་གི་མ་ཚད་ ད་ལྟོོ་ཚུན་ཚོོད་གྱི་བར་ན་  འགོ་འདྲེན་འཐབ་མི་ བཙག་འཐུ་གི་རིམ་པ་ཚུ་ རྐྱེན་དང་བར་ཆད་ག་

ནི་ཡང་མ་འཐོོན། དེ་སྦེ་མ་འཐོོན་མི་འདི་ གཙོོ་བོོ་ར་ མི་དབང་མངའ་བདག་རིན་པོོ་ཆེ་མཆོག་གི་ སྐུ་བསོོད་

དབང་ཐང་གི་བྱིན་རླབས་ལས་བརྟེན་ཨིན་ཟེར་ཞུ་ནི་ཨིན། དེ་ལས་ ང་བཅས་ འབྲུག་པའི་མི་སེར་ཚུ་གིས་འབད་

རུང་ དམངས་གཙོོའི་ལམ་ལུགས་འདི་ འགན་ཁུར་སྦེ་བསྣམས་ཏེ་ བཙག་འཐུ་གི་རིམ་པ་ཚུ་ནང་ ཐུགས་མ་

འཚེར་བར་ བཅའ་མར་མ་བཏུབ་བཏུབ་སྦེ་གཏོོགས་གནངམ་ལས་བརྟེན་ དམངས་གཙོོའི་རིང་ལུགས་འདི་ ཚར་

གཅིག་བ་ཚར་གཅིག་ རྩ་བརྟན་སྦེ་ཐལ་ཏེ་ཡོོད་ཟེར་ཞུ་ནི་ཨིན།

དེ་བཟུམ་སྦེ་ རྩ་ཁྲིམས་ཅན་གྱི་གཙུག་སྡེ་ཚུ་ཡང་ གཞི་འགྱམ་སྒྲིང་སྒྲིང་སྦེ་ཐལ་ཏེ་ཡོོད། ཞི་གཡོོག་ལྷན་ཚོོགས། 

དྲང་ཁྲིམས་ལྷན་སྡེ། ངན་ལྷད་བཀག་སྡོོམ་ལྷན་ཚོོགས། རྒྱལ་གཞུང་རྩིས་ཞིབ་དབང་འཛིན། རྒྱལ་གཞུང་དངུལ་

ལས་དབང་འཛིན། འབྲུག་གི་བཙག་འཐུ་ལྷན་ཚོོགས་ཚུ་ག་ར་ ཚར་གཅིག་བ་ཚར་གཅིག་ སྒྲིང་སྒྲིང་ཐལ་ཏེ་ཡོོད་

ཟེར་ཞུ་ནི་ཨིན།

དེ་གུ་ དངུལ་འབྲེལ་ལྟེ་བ་ རྒྱལ་གཞུང་དངུལ་ལས་དབང་འཛིན་ཡང་ སྒྲིང་སྒྲིང་སྦེ་ཐལ་ཏེ་ཡོོད་ཟེར་ཞུ་ནི་ཨིན།

དེ་གི་མ་ཚད་ མི་སེར་ལུ་མཐའ་ཉེ་ཤོོས་ཀྱི་གཞུང་ ས་གནས་གཞུང་འབད་རུང་ ཚར་གཅིག་བ་ཚར་གཅིག་སྒྲིང་

སྒྲིང་སྦེ་ཐལ་ཏེ་ མི་སེར་ལུ་ ཕན་སྦོོམ་སྦེ་ཐོོགས་ཏེ་ཡོོད་ཟེར་ཞུ་ནི་ཨིན། 

དེ་བཟུམ་སྦེ་ ཞི་བའི་མི་སྡེ་ལས་ཚོོགས་དང་ བརྡ་བརྒྱུད་ཀྱི་གཙུག་སྡེ་ཚུ་ཡང་ སྒྲིང་སྒྲིང་ཐལ་ཏེ་ཡོོད་ཟེར་ཞུ་ནི་

ཨིན།

དེ་གི་ནང་ལས་ མི་དབང་རྒྱལ་ཡུམ་རྣམས་བཞི་གི་ སྐྱབས་འཛིན་གྱི་འོོག་ལུ་ མི་སྡེ་གི་ཕན་བདེ་ལུ་མཁོ་བའི་ 

སྐྱིད་སྡུག་དང་གྲོགས་རམ་གནང་ནི་གི་དོོན་ལུ་ ཏཱ་ར་ཡ་ན་གཞི་ཚོོགས་དང་ ན་གཞོོན་གོང་འཕེལ་མ་དངུལ། 

འབྲུག་ཨ་ཎི་གཞི་ཚོོགས། ཨམ་སྲུའི་ཆ་བཞག་དང་ལྕོགས་གྲུབ་ཡར་སྐྱེད་ལས་སྡེ། ༼RENEW༽ དེ་ལས་ 

རྒྱལ་འཛིན་ཐག་རིག་སློོབ་སྡེ་ཚུ་གི་ དབུ་འཁྲིད་གནང་མི་ལུ་ མི་དབང་རྒྱལ་ཡུམ་རྣམས་བཞི་ལུ་ བཀའ་དྲིན་

དགའ་ཚོོར་ཕུལ་དོོ་ཟེར་ཞུ་ནི་ཨིན། 

དེ་གི་མ་ཚད་ ན་གཞོོན་གོང་འཕེལ་མ་དངུལ་ གཞི་བཙུགས་གནང་སྟེ་ དུས་ཅི་འབདཝ་ད་ མི་ལོོ་ ༢༥ འཁོར་

ཏེ་ཡོོདཔ་ལས་ མི་དབང་རྒྱལ་ཡུམ་ ཨ་ཞེ་ཚེ་རིང་དཔལམོོ་དབང་ཕྱུག་མཆོག་ལུ་ དམིགས་བསལ་གྱི་བཀའ་

དྲིན་ཆེ་ཟེར་ཞུ་ནི་ཨིན།

རྒྱལ་ཡོོངས་དགའ་སྐྱིད་དཔལ་འཛོོམས་ཀྱི་ ཀ་ཆེན་བཞི་གི་གནས་སྟངས་ཚུ་ འ་ནེ་སྦེ་བལྟ་བ་ཅིན་ ང་བཅས་

རའི་རྒྱལ་ཁབ་ཀྱི་གནས་སྟངས་ཡང་ སྒྲིང་སྒྲིང་དང་ལེགས་ཤོོམ་ཨིནམ་སྦེ་ ཆ་བཞག་དགོ་ནི་ཨིན་པས། དེ་ཨིན་

ཡང་དེ་སྦེ་ར་ཨིན་ཟེར་ཞུ་ནི་ཨིན། ག་ཁྱབ་ཟེར་ཞུ་བ་ཅིན་ མི་རབས་གཅིག་གི་རིང་ལུ་ར་ མི་སྡེའི་དཔལ་འབྱོོར་

གོང་འཕེལ་འདི་ ཡ་མཚན་ཆེ་ཏོོག་ཏོོ་སྦེ་ གནམ་ནུབ་མོོ་ ཉིམ་ཤར་དོོ་བཟུམ་སྦེ་ཐལ་ཏེ་ཡོོད། དུས་ཚོོད་ཐུང་ཀུ་

གཅིག་ནང་ར་ དེ་བཟུམ་མའི་གྲུབ་འབྲས་ ཡ་མཚན་ཆེ་ཏོོག་ཏོོ་སྦེ་ འཛམ་གླིང་ནང་ ནམ་ཡང་མ་འབྱུང་ཟེར་ཞུ་ནི་

ཨིན།

ཨིན་རུང་ར་ ད་ལྟོོ་གོང་ལུ་ཞུ་མི་ཚུ་ ཀ་ཆེན་བཞི་གུ་གཞི་བཞག་སྟེ་ རྒྱལ་ཡོོངས་དགའ་སྐྱིད་དཔལ་འཛོོམས་ཀྱི་

གནས་སྟངས་འདི་ སྤྱིར་བཏང་སྦེ་ བལྟ་བལྟཝ་ཨིན་ཟེར་ཞུ་ནི་ཨིན། རྒྱལ་ཡོོངས་དགའ་སྐྱིད་དཔལ་འཛོོམས་ཀྱི་

གནས་སྟངས་འདི་ ལེགས་ཤོོམ་སྦེ་གཟིགས་དགོ་པ་ཅིན་ རྒྱལ་ཡོོངས་དགའ་སྐྱིད་དཔལ་འཛོོམས་ཀྱི་གནས་

རིམ་  (GNH Index) འདི་ གཟིགས་དགོ་ཟེར་ཞུ་ནི་ཨིན། གནས་རིམ་འདི་ དཔལ་འབྲུག་ཞིབ་འཇུག་

ལྟེ་བ་གིས་ ལོོ་ལྔ་གི་བར་ན་ ཚར་རེ་བརྟག་ཞིབ་འབདཝ་ཨིན། བརྟག་ཞིབ་ཚར་རེ་འབདཝ་ད་ལུ་  འབྲུག་རྒྱལ་

ཁབ་ཀྱི་ ཁྲོམ་སྡེ། རྫོོང་ཁག། རྒེད་འོོག། སྤྱི་འོོག། གཡུས་སྒོ་ཚུ་ནང་ལས་ཕར་སྡོོད་མི་ འབྲུག་མི་ ཧམ་ཚངམ་

སྦེ་ འབྲེལ་བ་འཐབ་ཞིན་ན་ རྒྱལ་ཡོོངས་དགའ་སྐྱིད་དཔལ་འཛོོམས་ཀྱི་ གནས་རིམ་གྱི་སྙན་ཞུ་འདི་བཏོོནམ་

ཨིན་ཟེར་ཞུ་ནི་ཨིན།

དཔལ་འབྲུག་ ཞིབ་འཇུག་ལྟེ་བ་གི་སྙན་ཞུ་དང་འཁྲིལཝ་ད་ཡང་ རྒྱལ་ཡོོངས་དགའ་སྐྱིད་དཔལ་འཛོོམས་ཀྱི་

གནས་རིམ་འདི་ ཡར་དྲག་འགྱོ་དོོ་ཡོོདཔ་སྦེ་བཀོད་ནུག་ཟེར་ཞུ་ནི་ཨིན།

སྙན་ཞུ་འདི་ནང་ སྤྱི་ལོོ་ ༢༠༡༠ ལུ་ རྒྱལ་ཡོོངས་དགའ་སྐྱིད་དཔལ་འཛོོམས་ཀྱི་གནས་རིམ་འདི་ ༠.༧༤༣ ལས་ 

སྤྱི་ལོོ་ ༢༠༡༥ ལུ་ ༠.༧༥༦ གུ་ ཡར་སེང་འགྱོ་སྟེ་ཡོོད་ཟེར་ཞུ་ནི་ཨིན། དེ་ལས་ སྤྱི་ལོོ་ ༢༠༢༠ ལུ་ ནད་

ཡམས་ Covid ལས་བརྟེན་ རྒྱལ་ཡོོངས་དགའ་སྐྱིད་དཔལ་འཛོོམས་ཀྱི་གནས་རིམ་ བརྟག་ཞིབ་འབད་མ་

ཚུགས་པས། བརྟག་ཞིབ་འདི་ སྤྱི་ལོོ་ ༢༠༢༢ ལུ་ འབདཝ་ད་ ནད་ཡམས་ཀྱི་སྟབས་མ་བདེཝ་ལེ་ཤ་འཐོོན་ཏེ་ 

མི་སྡེའི་དཔལ་འབྱོོར་གོང་འཕེལ་ལུ་ བྱེམ་སྦོོམ་སྦེ་ཕོོག་ནི་འདི་གིས་ གནས་རིམ་འདི་ མར་བབས་འགྱོ་འོོང་ཟེར་

མནོོ་ཡི། ཨིན་རུང་ར་ སྤྱི་ལོོ་ ༢༠༢༢ ལུ་ གནས་རིམ་འདི་ ༠.༧༨༡ གུ་ ད་རུང་ ཡར་འཕར་སོོང་ཡི་ཟེར་ཞུ་

ནི་ཨིན། དེ་སྦེ་ ནད་ཡམས་འཐོོན་སྡོོད་པའི་སྐབས་ལུ་ཡང་ གནས་རིམ་འདི་ ཡར་སེང་འགྱོ་འགྱོཝ་གི་གྲུབ་

འབྲས་བལྟཝ་ད་ ཧ་ལསཔ་མས་ཟེར་ཞུ་ནི་ཨིན། དེ་ཡང་ གཙོོ་བོོ་རང་  མི་དབང་མངའ་བདག་རིན་པོོ་ཆེ་མཆོག་

གིས་ ནད་ཡམས་ Covid འཛིན་སྐྱོང་གི་གདོོང་ལེན་ཚུ་ སྐུ་ཉག་གཅིག་གིས་ དབུ་འཁྲིད་མཛདཔ་ལས་

བརྟེན་ཨིན་ཟེར་ཞུ་ནི་ཨིན། དེ་གུ་ རྒུད་གསོོ་གི་སྐྱིད་སྡུག་ མ་བཏུབ་བཏུབ་སྦེ་གནང་མི་འདི་གིས་ ནད་ཡམས་

འཐོོན་ཏེ་ར་འབད་རུང་ ང་བཅས་མི་སེར་ཚུ་ལུ་ དཀའ་ངལ་སྦོོམ་སྦེ་ འབྱུང་ར་མ་འབྱུང་པའི་རྟགས་མཚན་ སྦོོམ་

ཅིག་ཨིན་ཟེར་ཞུ་ནི་ཨིན།

གནས་རིམ་དེ་སྦེ་ཡར་འཕར་འགྱོཝ་ད་ རྒྱལ་ཡོོངས་དགའ་སྐྱིད་དཔལ་འཛོོམས་དང་ ལྷག་པར་དུ་ ང་བཅས་རའི་

རྒྱལ་ཁབ་ཀྱི་གནས་སྟངས་འདི་ཡང་ གོམ་པ་མདུན་དུ་སྤོོ་སྟེ་ ལེགས་ཤོོམ་སྦེ་འགྱོ་བའི་བརྡ་མཚོོན་ངོ་མ་ཅིག་

ཨིན་ཟེར་ཞུ་ནི་ཨིན།

ང་བཅས་རའི་ རྒྱལ་ཁབ་ཀྱི་གནས་སྟངས་འདི་ ལོོ་གཅིག་བ་ལོོ་གཅིག་ གོམ་པ་མདུན་དུ་སྤོོ་མི་འདི་ གཙོོ་བོོ་ར་ 

ང་བཅས་རའི་ རྒྱལཔོོ་རིམ་བྱོོན་ཚུ་གི་ དབུ་འཁྲིད་དང་མཁྱེན་རྒྱ་བཟངམོོ་ཚུ་ལས་བརྟེན་ཨིན་ཟེར་ཞུ་ནི་ཨིན། དེ་

འབདཝ་ལས་བརྟེན་ ང་བཅས་ག་ར་གིས་ རྒྱལཔོོ་རིམ་བྱོོན་ཚུ་དང་ ལྷག་པར་དུ་ མི་དབང་མངའ་བདག་རིན་པོོ་

ཆེ་མཆོག་ལུ་ བཀའ་དྲིན་དགའ་ཚོོར་བསམ་སྟེ་ཡོོད་ཟེར་ཞུ་ནི་ཨིན། དེ་གི་མ་ཚད་ ང་བཅས་འབྲུག་པའི་མི་སེར་

ག་ར་གིས་ རྒྱལ་བརྒྱུད་འཛིན་པའི་རིང་ལུགས་འདི་ དཔལ་ལྡན་འབྲུག་པའི་རྒྱལ་ཁབ་ནང་ བསྐལ་པ་མ་སྟོོང་གི་

བར་དུ་ བཞུགས་བཅུག་ཟེར་བའི་ སྨོོན་འདེབས་ཕུལ་ཏེ་ར་ཡོོད་ཟེར་ཞུ་ནི་ཨིན། ད་ལས་ཕར་འབད་རུང་ ང་

བཅས་རའི་རྒྱལ་ཁབ་འདི་ དབང་ཕྱུག་བརྒྱུད་འཛིན་གྱི་དབུ་འཁྲིད་ལུ་བརྟེན་ཏེ་ དཔལ་ལྡན་འབྲུག་པའི་རྒྱལ་ཁབ་

འདི་ དགའ་སྐྱིད་ཀྱི་ཉིམ་ཤར་ཏེ་ གོང་ལས་གོང་དུ་འཕེལ་བཅུག་ཟེར་བའི་ སྨོོན་འདེབས་ཕུལ་དོོ་ཟེར་ཞུ་ནི་ཨིན།།

ལེའུ་གཉིས་པ་ རྒྱལ་ཁབ་ཀྱི་དཀའ་ངལ།ལེའུ་གཉིས་པ་ རྒྱལ་ཁབ་ཀྱི་དཀའ་ངལ།

ཆོས་ཟབ་སར་ བདུད་ཟབ་ཟེར་ སླབ་དོོ་བཟུམ་སྦེ་ ཕྱོོགས་གཅིག་ལས་ རྒྱལ་ཁབ་ཀྱི་གནས་སྟངས་ལེགས་ཤོོམ་

འགྱོཝ་ད་ལུ་ དེ་དང་བསྟུན་པའི་དཀའ་ངལ་ཡང་སྦོོམ་སྦེ་འཐོོན་ནི་གི་ཉེན་ཁ་ཡོོད། དེ་ཚུ་ ང་བཅས་ཀྱིས་ངོས་ལེན་

འབད་དེ་ གདོོང་ལེན་འབད་ནི་འདི་ གནམ་མེད་ས་མེད་ཁག་ཆེ་ཟེར་ཞུ་ནི་ཨིན།

ད་རེས་ ང་བཅས་རའི་རྒྱལ་ཁབ་ནང་ དཀའ་ངལ་སྦོོམ་ཤོོས་ཟེར་རུང་ ང་བཅས་འབྲུག་མི་ཚུ་ ཕྱི་རྒྱལ་ཁབ་ལས་

ཕར་ ལཱ་གཡོོག་འཚོོལ་བར་འགྱོ་མི་འདི་ཨིན། གནས་ཚུལ་སྦེ་ཞུ་བ་ཅིན་ ད་ལྟོོ་ཚུན་ཚོོད་ འབྲུག་མི་ཡོོངས་

བསྡོོམས་སྟོོང་ཕྲག་ ༦༤ དེ་ཅིག་ རྒྱལ་ཁབ་གཞན་ཁ་ལས་ཕར་འགྱོ་སྟེ་འདུག་ཟེར་ཞུ་ནི་ཨིན། ང་བཅས་རའི་མི་

རློོབས་ཀྱི་ ཡོོངས་བསྡོོམས་ལས་དཔྱད་པ་ཅིན་ བརྒྱ་ཆ་ ༩ དེ་ཅིག་ ཕྱི་རྒྱལ་ཁབ་ཚུ་ནང་ལས་ཕར་ འགྱོ་སྟེ་

འདུག་ཟེར་ཞུ་ནི་ཨིན།

མ་སྤ་ དེ་སྦེ་ གནས་སྤོོ་སྟེ་འགྱོ་ནི་འདི་གིས་ ལཱ་གཡོོག་ཐོོབ་པའི་ཁར་ རིག་རྩལ་གསརཔ་ཚུ་ལྷབ་སྟེ་ ཤེས་

ཡོོན་དང་ཉམས་མྱོོང་ཚུ་སྦོོམ་སྦེ་ཐོོབ་ཚུགསཔ་མ་ཚད་ ཏི་རུ་ཡང་གསོོག་འཇོག་འབད་དེ་ ཕམ་སྤུན་ཆ་ཚུ་ལུ་ཡང་ 

ཆ་རོོགས་འབད་ཚུགས་པས། ཨིན་རུང་ར་ དེ་སྦེ་གནས་སྤོོ་འགྱོ་མི་འདི་ ད་རུང་ ན་ལས་ཕར་འཕྲོོ་མཐུད་དེ་ར་

འགྱོ་བ་ཅིན་ ཉེན་ཁ་དང་སྟབས་མ་བདེཝ་ཡང་ ལེ་ཤ་ཅིག་ར་མཐོོང་མས་ཟེར་ཞུ་ནི་ཨིན།

དེ་སྦེ་ཞུ་དགོ་མི་འདི་ ང་བཅས་རའི་རྒྱལ་ཁབ་འདི་ ཆུང་ཀུ་ཅིག་ལས་མེད་པའི་ཁར་ མི་རློོབས་ཡང་ གྱངས་ཁ་

ཆོདཔ་ཅིག་ལས་མེད་ནི་འདི་གིས་ཨིན། དེ་འབད་ནི་འདི་གིས་ ང་བཅས་རའི་རྒྱལ་ཁབ་དང་ དཔལ་འབྱོོར་གོང་

འཕེལ་གྱི་དོོན་ལུ་ མི་རློོབས་འདི་གནམ་མེད་ས་མེད་ཁག་ཆེ་ཟེར་ཞུ་ནི་ཨིན། ང་བཅས་རའི་རྒྱལ་ཁབ་ཆུང་པའི་

ཁར་ མི་རློོབས་ཡང་ལངམ་སྦེ་མེད་པ་ཅིན་ དཔལ་འབྱོོར་གོང་འཕེལ་ཐལ་ནི་ཕར་བཞག་ ཐ་ན་ དཔལ་འབྱོོར་

གྱི་གཞི་འགྱམ་ར་ བདག་འཛིན་འབད་མ་ཚུགས་པར་ དཔལ་འབྱོོར་ཧྲམ་འགྱོ་ནི་གི་ ཉེན་ཁ་ཡོོད་ཟེར་ཞུ་ནི་ཨིན། 

དེ་གི་མ་ཚད་ ཁྱད་རིག་ཅན་གྱི་མི་ངོམ་ཚུ་ དགོངསམ་ཞུཝ་ད་ལུ་ དཔལ་འབྱོོར་ལུ་བྱེམ་སྦོོམ་སྦེ་ཕོོག་པའི་ཁར་ 

མི་དམངས་ཞབས་ཏོོག་ཚུ་ འཇོན་ཐང་ཅན་སྦེ་ ཕུལ་མ་ཚུགས་པའི་དཀའ་ངལ་ སྦོོམ་སྦེ་ར་འཐོོནམ་ཨིན་ཟེར་ཞུ་

ནི་ཨིན། དཔྱེ་འབད་བ་ཅིན་ སློོབ་དཔོོན་དགོངསམ་ཞུཝ་ད་ ཤེས་རིག་གི་སྤུས་ཚད་མེདཔ་ཐལཝ་ཨིན། དྲུང་

འཚོོ་དང་སྨན་གཡོོགམོོ་ཚུ་དགོངསམ་ཞུཝ་ད་ གསོོ་བའི་ཞབས་ཏོོག་མེདཔ་ཐལཝ་ཨིན། དེ་བཟུམ་སྦེ་ ཁྱད་རིག་

ཅན་གྱི་མི་ངོམ་ འཕྲུལ་རིག་པ་དང་བཟོོ་རིག་པ་ དངུལ་འབྲེལ་དང་ཁྲིམས་དོོན་གྱི་མཁས་མཆོག་ཚུ་ མ་སྤ་ལས་ 

གངམ་མེད་ས་གིནི་ ཡོོད་མི་ཚུ་ཡང་དགོངསམ་ཞུ་བ་ཅིན་ རྒྱལ་ཁབ་གོང་འཕེལ་འགྱོ་མི་ཚུགས། རྒྱལ་ཁབ་གོང་

འཕེལ་འགྱོ་ནི་ཕར་བཞག་ ད་རེས་ཀྱི་གནས་སྟངས་འདི་ཡང་ ཧེང་སྐལ་ར་ མེདཔ་ཐལ་ནི་ཨིན་པས་ཟེར་ཞུ་ནི་ཨིན།

འ་ནེ་བཟུམ་མའི་གནས་སྟངས་འདི ད་རེས་ ལེགས་བཅོས་འབད་མ་ཚུགས་པ་ཅིན་ མཐའ་མཇུག་ལུ་ ང་བཅས་

རའི་ན་གཞོོན་ཚུ་གིས་ ཕྱི་རྒྱལ་ལས་ ང་བཅས་རའི་རྒྱལ་ཁབ་ནང་ལུ་ འཇམ་ཏོོག་ཏོོ་སྦེ་ ལོོག་འོོང་མི་བཏུབ་ཟེར་

ཞུ་ནི་ཨིན། དེ་གུ་ སྟབས་མ་བདེཝ་འདི་ཚུ་ གཔ་ཆེ་ར་ ཡུན་རིངམ་སྦེ་ལུས་སོོ་པ་ཅིན་ མཐའ་མཇུག་ལུ་ ང་བཅས་

རའི་རྒྱལ་ཁབ་ར་ སྟོོངམ་འཐོོན་ནི་གི་ཉེན་ཁ་ ཐད་རི་བ་རི་ཡོོད་ཟེར་ཞུ་ནི་ཨིན།

མ་གཞི་ ང་བཅས་རའི་འབྲུག་མི་ཚུ་ རང་གི་རྒྱལ་ཁབ་ནང་ར་སྡོོད་ནི་ཡོོདན་དགའ་ཟེར་ཞུ་ནི་ཨིན། ཨིན་རུང་ ལཱ་

ཁག་སྦེ་ ཕྱི་རྒྱལ་ཁབ་ལས་ཕར་ འགྱོ་དགོ་མནོོ་མི་འདི་ རང་གི་རྒྱལ་ཁབ་ནང་ ལཱ་གཡོོག་དང་འོོང་འབབ་བཟོོ་ནི་

གི་གོ་སྐབས་མ་ཐོོབ་ལས་བརྟེན་ཏེ་ཨིན། དེ་བཟུམ་སྦེ་ དངུལ་ཕོོགས་ཚུ་ལངམ་སྦེ་མེདཔ་ལས་བརྟེན་ཨིན་ཟེར་ཞུ་ནི་

ཨིན། 

དེ་ཡང་ གཙོོ་བོོ་ར་ ང་བཅས་རའི་དཔལ་འབྱོོར་འདི་ ཆུང་ཀུ་གཅིག་ལས་མེད་ནི་འདི་གིས་ཨིན་ཟེར་ཞུ་ནི་ཨིན། གོང་

ལུ་ཞུ་དོོ་བཟུམ་སྦེ་  ང་བཅས་རའི་དཔལ་འབྱོོར་འདི་ ཆུང་ཀུ་གཅིག་ལས་བརྒལ་མེད་རུང་ དཔལ་འབྱོོར་ཆུང་ཀུ་

འདི་ ད་ལྟོོ་ཚུན་ཚོོད་ ཡུན་བརྟན་དང་འདྲ་མཉམ་གོང་འཕེལ་གྱི་གཞི་རྩ་ལུ་ གཙོོ་བོོ་བཟུང་སྟེ་ དཔལ་འབྱོོར་གོང་

འཕེལ་ཡང་ འགྲོས་ཀྱིས་སྦེ་ ཡར་དྲག་ཐལ་ཏེ་ཡོོད། དེ་སྦེ་ཨིནམ་ད་ལུ་ དཔལ་འབྱོོར་གོང་འཕེལ་དང་ མི་སྡེའི་

གོང་འཕེལ་གྱི་གནས་སྟངས་གཉིས་ ཡར་དྲག་དོོ་མཉམ་སྦེ་འགྱོ་མ་ཚུགས་ཟེར་ཞུ་ནི་ཨིན།  

དེ་སྦེ་ཞུ་དགོ་མི་འདི་ཡང་ ང་བཅས་རའི་ ན་གཞོོན་ཚུ་ག་ར་ སློོབ་གྲྭ་ནང་ཤེས་ཡོོན་མཐར་འཁྱོལ་ཞིནམ་ལས་ ལཱ་

གཡོོག་གི་གོ་སྐབས་འཚོོལཝ་ད་ ཁོང་ར་གིས་ རེ་བ་བསྐྱེད་མི་གི་ ལཱ་གཡོོག་འདི་མི་ཐོོབ་པས། ལོོག་གཅིག་ཁ་

ལས་ ང་བཅས་རའི་ན་གཞོོན་ཚུ་ ཤེས་ཡོོན་སྦྱངས་པའི་ཁར་ ཨིང་སྐད་ལེགས་ཤོོམ་སྦེ་སླབ་ཤེས། དེ་གུ་ ལཱ་བརྩོོན་

ཤུགས་བསྐྱེད་དེ་འབད་ཤེས་པས། དེ་གི་མ་ཚད་ ང་བཅས་རའི་ན་གཞོོན་ཚུ་ལུ་ བློོ་གཏད་ཚུགསཔ་ལས་ ཕྱི་རྒྱལ་

ཁབ་གཞན་ཚུ་གིས་ ལཱ་གཡོོག་སྤྲོོད་ནི་གི་ དང་འདོོད་ཡོོདཔ་ལས་བརྟེན་ ང་བཅས་རའི་ན་གཞོོན་ཚུ་ ཕྱི་རྒྱལ་ཁབ་

འགྱོ་མི་མང་སུ་འཐོོནམ་ཨིན་པས་ཟེར་ཞུ་ནི་ཨིན།

ང་བཅས་རའི་ན་གཞོོན་ཚུ་ ང་བཅས་རའི་རྒྱལ་ཁབ་ནང་ར་ ལཱ་གཡོོག་སྤྲོོད་དགོ་པ་ཅིན་ དཔལ་འབྱོོར་གྱི་གནས་

སྟངས་ལུ་ར་ རག་ལས་དགོ་ཟེར་ཞུ་ནི་ཨིན། 

ཨིནམ་ད་ལུ་ ང་བཅས་རའི་དཔལ་འབྱོོར་འདི་ ཆུང་ཀུ་གཅིག་ལས་མེད་པའི་ཁར་ དཔལ་འབྱོོར་ཆུང་ཀུ་འདི་གུ་ 

ནད་ཡམས་ Covid ལས་བརྟེན་ བྱེམ་སྦོོམ་སྦེ་ར་ཕོོག་སྟེ་ ད་ལྟོོ་ཡང་ ལེགས་ཤོོམ་སྦེ་ལོོང་མ་ཚུགས་པར་ལཱ་

ཁར་རྐྱབ་དོོ། དེ་ལས་བརྟེན་ཏེ་ ཚོོང་རྐྱབ་མི་ཚུ་ཡང་ ཁོང་རའི་ཚོོང་ལཱ་ཚུ་ ཤུགས་བཏོོན་ནི་དང་ ཚོོང་ལཱ་ཚུ་ རྒྱ་

སྐྱེད་འབད་མ་ཚུགས་པར་ ལཱ་ཁག་རྐྱབ་དོོ། རྒྱ་སྐྱེད་འབད་དགོ་མནོོ་མི་ཚུ་ སྐྱིན་འགྲུལ་ཐོོབ་མ་ཚུགས་པར་ལཱ་

ཁག་རྐྱབ་དོོ། དེ་ལས་ མི་ལེ་ཤ་ཅིག་ ཧེ་མ་གི་སྐྱིན་འགྲུལ་ལོོག་བཏབ་མ་ཚུགས་པར་ ལཱ་ཁག་རྐྱབ་དོོ། དེ་

འབད་ནི་འདི་གིས་ ང་བཅས་རའི་ ཕྱིར་ཚོོང་ལས་ ནང་འདྲེན་ལེ་ཤ་གི་མཱངམ་འགྱོ། ཕྱི་དངུལ་གསོོག་འཇོག་

འབད་མི་འདི་ ལེ་ཤ་གི་མར་ཕབ་འགྱོ། དེ་ལས་ རྒྱལ་ཁབ་ཀྱི་བུ་ལོོན་ཡང་ ཡར་སེང་འགྱོ་དོོ་ཟེར་ཞུ་ནི་ཨིན། 

དེ་འབདཝ་ལས་བརྟེན་ ད་རེས་ རྒྱལ་ཁབ་ཀྱི་གནས་སྟངས་མཇལཝ་ད་ ལམ་རྒྱ་གྲམ་གུ་ལྷོོད་དེ་ཡོོད་ཟེར་ཞུ་ནི་

ཨིན། དུས་ཚོོད་འ་ནེམ་གཅིག་ཁར་ལྷོོདཔ་ད་ ང་བཅས་ག་ར་ སེམས་དང་མནོོ་བསམ་གཅིག་སྦེ་གཏང་སྟེ་ ལམ་

ལེགས་ཤོོམ་འདི་གདམ་ཁ་རྐྱབ་ཞིན་ན་ ལཱ་རྩ་འགེངས་ཏེ་འབད་མ་ཚུགས་པ་ཅིན་ ང་བཅས་རའི་རྒྱལ་ཁབ་འདི་ 

སྟོོངམ་འཐོོནམ་ཐག་ཆོད་ར་ཨིན་ཟེར་ཞུ་ནི་ཨིན། 

Our beloved country faces an unprecedented existential crisis. Make no 

doubt about it. We ignore this crisis at our own peril.

ག་ནི་བ་ འཚུབ་ཆེ་བའི་གནས་སྟངས་འདི་ གདོོང་ལེན་འབད་དགོ་པ་ཅིན་ དང་པ་ར་ དཀའ་ངལ་དང་ཉེན་ཁ་ཚུ་ 

ངོས་ལེན་འབད་དགོ། དེ་ལས་ དེ་དང་བསྟུན་ དཀའ་ངལ་དང་ཉེན་ཁ་ལུ་ གདོོང་ལེན་འབད་ནི་གི་དོོན་ལུ་ 

སེམས་དང་མནོོ་བསམ་གཅིག་ཁར་གཏང་སྟེ་ ང་བཅས་རའི་རྒྱལ་ཁབ་འདི་ ང་བཅས་ཀྱིས་ར་ སྒྲིང་སྒྲིང་བཟོོ་སྟེ་ 

ང་བཅས་ཀྱིས་ར་ བདག་འཛིན་འབད་དགོ་ཟེར་ཞུ་ནི་ཨིན།། 

This is our most urgent responsibility; our most sacred duty. Each and 

every one of us Bhutanese, must take part in nation building, for the 

simple reason that no one else will do it for us.

ལེའུ་གསུམ་པ་ དཀའ་ངལ་བསལ་ནི་གི་ཐབས་ལམ།ལེའུ་གསུམ་པ་ དཀའ་ངལ་བསལ་ནི་གི་ཐབས་ལམ།

གོང་གི་དཀའ་ངལ་ཚུ་བསལ་ནི་གི་དོོན་ལུ་ ཐབས་ལམ་གཅིག་བརྒལ་ལྷགཔ་མེད། དེ་ཡང་ ང་བཅས་རའི་ 

དཔལ་འབྱོོར་འདི་ར་སྒྲིང་སྒྲིང་བཟོོ་དགོ། ཐབས་ལམ་གཞན་ག་ནི་ཡང་མེད་ཟེར་ཞུ་ནི་ཨིན། དེ་ལས་ དཔལ་

འབྱོོར་གྱི་གནས་སྟངས་ ལེགས་བཅོས་འབད་དེ་ དཔལ་འབྱོོར་ཚར་ངེར་བཏོོན་རྒྱ་སྐྱེད་གཏང་དགོ་ཟེར་ཞུ་ནི་ཨིན། 

དེ་བ་ལྷག་པའི་ཐབས་ལམ་གཞན་ ཡོོད་ར་མེད་ཟེར་ཞུ་ནི་ཨིན། 

དཔལ་འབྱོོར་གོང་འཕེལ་གྱི་ ཐབས་ལམ་ཚུ་གི་གྲལ་ལས་ ཁག་ཆེ་ཤོོས་ར་ GMC དགེ་ལེགས་ཕུག་ རང་སྐྱོང་

ལུང་ཕྱོོགས་འདི་ཨིན་ཟེར་ཞུ་ནི་ཨིན། དེ་ཡང་ མི་དབང་མངའ་བདག་རིན་པོོ་ཆེ་མཆོག་གིས་ ཐུགས་ཀྱི་དགོངས་

བཞེད་ དཔལ་འབྱོོར་གྱི་ལྟེ་བ་ GMC དགེ་ལེགས་ཕུག་ རང་སྐྱོང་ལུང་ཕྱོོགས་འདི་ མ་འོོངས་རྒྱལ་ཁབ་དང་

མི་སེར་གྱི་ མཐའ་དོོན་ཁོ་ན་ལུ་གཟིགས་ཏེ་ འཕྲལ་གྱི་བདེ་ཐབས་དང་ ཕུགས་ཀྱི་བཙན་ཐབས་སྒྲིག་ཚུགས་པའི་ 

ལས་འགུལ་རྩ་ཆེ་ཏོོག་ཏོོ་ཅིག་ ང་བཅས་མི་སེར་ག་ར་ལུ་ གསོོལ་ར་སྦེ་གནངམ་ལས་བརྟེན་ཨིན་ཟེར་ཞུ་ནི་ཨིན།

དེ་སྦེ་ཞུ་དགོ་མི་འདི་ཡང་ དགེ་ལེགས་ཕུག་ རང་སྐྱོང་ལུང་ཕྱོོགས་འདི་གིས་ དཔལ་འབྱོོར་གོང་འཕེལ་གྱི་མདུན་

ལམ། སྒེར་སྡེ་གི་གོ་སྐབས། ན་གཞོོན་གྱི་དཀའ་ངལ་སེལ་ཐབས། ལཱ་གཡོོག་གི་གོ་སྐབས། སོོ་ནམ་ཚོོང་འབྲེལ་

གྱི་གོ་སྐབས། འབྲུག་མི་ཕྱི་རྒྱལ་ཁབ་ལས་ཕར་ཡོོད་མི་ཚུ་ ལོོག་རྒྱལ་ཁབ་ནང་འོོང་ནི་གི་ཐབས་ལམ། མ་འོོངས་

པའི་བུ་གཞི་ཚུ་ལུ་ བདོོག་གཏད་སྦོོམ་ཅིག་འབདཝ་ལས་ཨིན་ཟེར་ཞུ་ནི་ཨིན།

མི་དབང་མངའ་བདག་རིན་པོོ་མཆོག་གིས་ དགེ་ལེགས་ཕུག་ རང་སྐྱོང་ལུང་ཕྱོོགས་ རྒྱལ་རབས་ཅན་གྱི་ལས་

འགུལ་ འ་ནེ་བཟུམ་ཅིག་འགོ་བཙུགས་གནངམ་ད་ལུ་ ང་བཅས་འདི་ ག་ཅི་སྦེ་ ཡིད་མི་ཆེས་ནི་ འཛམ་གླིང་ནང་ 

གོང་འཕེལ་ཐལ་ཚར་བའི་ རྒྱལ་ཁབ་ཀྱི་མི་ཚུ་ཡང་ གནམ་མེད་ས་མེད་ཡིད་ཆེས་འབྱུང་སྟེ་འདུག་ཟེར་ཞུ་ནི་ཨིན།

ཕྱི་རྒྱལ་ཁབ་ཀྱི་མི་ཚུ་གིས་ ཡིད་ཆེས་འ་ནེམ་ཅིག་བསྐྱེད་ས་མཐོོངམ་ད་ ང་བཅས་ལུ་ བློོ་སྟོོབས་དང་སེམས་

ཤུགས་སྦོོམ་སྦེ་འབྱུང་པའི་ཁར་ ཚ་གྱང་དང་འགན་ཁུར་ཐེབས་སྦེ་འབག་སྟེ་ ཕྱག་ཞུ་ནི་ལུ་གསག་ལང་སྟེ་ཡོོད་

ཟེར་ཞུ་ནི་ཨིན།

མི་དབང་མངའ་བདག་རིན་པོོ་ཆེ་མཆོག་གིས་ དགེ་ལེགས་ཕུག་ རང་སྐྱོང་ལུང་ཕྱོོགས་གི་ འཆར་གཞི་དང་སྲིད་

བྱུས་ ལས་རིམ་དང་ཐབས་བྱུས་ཚུ་གི་ དབུ་འཁྲིད་ཚུ་ག་ར་ གསེར་ཁྲི་གུ་ལས་གནང་འབདཝ་ད་ ང་བཅས་

གཞུང་གི་འགན་ཁུར་དང་ ང་བཅས་མི་སེར་གྱི་འགན་ཁུར་འདི་ སེམས་དང་མནོོ་བསམ་གཅིག་སྦེ་གཏང་སྟེ་ ལྷག་

བསམ་རྣམ་དག་གི་སྒོ་ལས་ ཕྱག་ཞུ་ནི་ཅིག་ར་ཨིན་པས་ཟེར་ཞུ་ནི་ཨིན།

དེ་སྦེ་སག་ལང་པའི་ཁར་ བློོ་སོྟོབས་དང་སེམས་ཤུགས་ཡང་ སྦོོམ་སྦེ་ར་ཐོོབ་སྟེ་ཡོོད། དེ་ཡང་ མི་དབང་མངའ་བདག་

རིན་པོོ་ཆེ་མཆོག་གིས་ ད་ལྟོོ་ཚུན་ཚོོད་ དབུ་འཁྲིད་དང་མཛད་བྱ་ ག་ཅི་ར་མཛད་རུང་ མཛད་བྱ་བཟངམོོ་ཚུ་གི་ མཛད་

ཤུལ་ཚུ་ ང་བཅས་རའི་ རེ་བ་ལས་ལྷག་སྟེ་ འཐོོན་ནི་འདི་གིས་ཨིན་ཟེར་ཞུ་ནི་ཨིན།

མ་གཞི་ མཛད་བྱ་བཟངམོོ་ཚུ་གི་ མཛད་ཤུལ་ཚུ་ག་ར་ཞུ་དགོ་པ་ཅིན་ ཞུ་སྟེ་ཡང་མི་ཚར་ཟེར་ཞུ་ནི་ཨིན། ཨིན་རུང་ 

དག་པ་ཅིག་ དཔྱེ་སྦེ་ཞུ་བ་ཅིན་ འབྲུག་མི་སེར་རྒྱུ་ནོོར་གཞི་བཟུང་ འགོ་བཙུགས་གནང་མི་གི་གྲུབ་འབྲས། བདེ་སྲུང་

གི་ལས་འགུལ་ གཞི་བཙུགས་གནང་མི་གི་མཛད་ཤུལ། དེ་ལས་ ནད་ཡམས་ Covid གདོོང་ལེན་གྱི་འཛིན་སྐྱོང་། 

མི་རྩིས་ཀྱི་སྐྱིད་སྡུག། ས་ཆ་གི་སྐྱིད་སྡུག། གསོོ་བའི་སྐྱིད་སྡུག། རྐྱེན་ངན་འཛིན་སྐྱོང་། དེ་བཟུམ་སྦེ་ རྒྱལ་རབས་ཅན་

གྱི་ཐུགས་ཀྱི་དགོངས་གཏེར་ རྒྱལ་སྲུང་གི་ལས་འགུལ། དེ་ལས་ ག་ནི་བ་ ཁག་ཆེ་ཤོོས་ར་ དམངས་གཙོོའི་རིང་

ལུགས་ གཞི་བཙུགས་གནང་མི་གི་གྲུབ་འབྲས་འདི་ཨིན་ཟེར་ཞུ་ནི་ཨིན། མཛད་ཤུལ་འདི་ཚུ་ག་ར་ ང་བཅས་རའི་ རེ་

བ་ལས་ལྷགཔ་སྦེ་ གྲུབ་འབྲས་འཐོོན་ཏེ་ རྒྱལ་ཁབ་དང་མི་སེར་ལུ་ ཕན་ཐོོགས་བསམ་གྱིས་མ་ཁྱབ་སྦེ་ འབྱུང་སྟེ་ཡོོད་

ཟེར་ཞུ་ནི་ཨིན། དེ་འབདཝ་ལས་བརྟེན་ མ་འོོངས་པའི་ནང་ རྒྱལ་རབས་ཅན་གྱི་ལས་འགུལ་ དགེ་ལེགས་ཕུག་ རང་

སྐྱོང་ལུང་ཕྱོོགས་གི་ མཛད་ཤུལ་དང་ཕན་ཐོོགས་ཡང་ དེ་བཟུམ་སྦེ་འབྱུང་ནི་ཨིནམ་ ང་བཅས་འབྲུག་པའི་མི་སེར་

ཡོོངས་ཀྱིས་ ཧ་གོཝ་ལས་བརྟེན་ གསག་ལང་སྟེ་ཡོོད་ཟེར་ཞུ་ནི་ཨིན།

དེ་སྦེ་ ཕྱག་ལཱ་ཚུ་ག་ར་ མི་དབང་མངའ་བདག་རིན་པོོ་ཆེ་མཆོག་གིས་ མཛད་དོོ་ཟེར་ ང་བཅས་མི་སེར་ཚུ་ བློོ་བདེ་

པག་པ་སྦེ་ སྡོོད་ནི་མེན། ང་བཅས་ཀྱིས་ཡང་ འཕྲལ་དང་འཕྲལ་ར་ ག་དེ་མགྱོགས་མགྱོགས་སྦེ་ ང་བཅས་རའི་ རྒྱལ་

ཁབ་ཀྱི་དཔལ་འབྱོོར་གྱི་གནས་སྟངས་འདི་ ལེགས་བཅོས་འབད་དེ་ རྒྱལ་ཁབ་ནང་ལུ་ ལཱ་གཡོོག་གི་གོ་སྐབས་བཟོོ་

དགོ། ཚོོང་ལམ་གྱི་གོ་སྐབས་བཟོོ་དགོ། ཏི་རུ་བཟོོ་ནི་གི་གནས་སྐབས་བཏོོན་དགོ། དཔལ་འབྱོོར་སྒྲིང་སྒྲིང་བཟོོ་སྟེ་ 

དངུལ་ཕོོགས་ཡར་སེང་འབད་དགོ་ཟེར་ཞུ་ནི་ཨིན། 

ང་བཅས་རའི་དཔལ་འབྱོོར་འདི་སྒྲིང་སྒྲིང་བཟོོ་དགོ་པ་ཅིན་ ང་བཅས་རའི་དཔལ་འབྱོོར་ཆུང་ཀུ་འདི་ ནད་ཡམས་ 

Covid གིས་ བྱེམ་ཕོོག་སྟེ་ལོོང་མ་ཚུགས་པར་ཡོོད་མི་འདི་ ག་དེ་མགྱོགས་མགྱོགས་བཅོ་ཁ་རྐྱབ་དགོ། བཅོ་ཁ་རྐྱབ་

དགོ་ཟེརཝ་ད་ ཐབས་ལམ་གཞན་ག་ནི་ཡང་མེད། གཙོོ་བོོ་ར་ ཏི་རུ་འབོོར་ཆེ་ཏོོག་ཏོོ་སྦེ་གཞི་བཙུགས་འབད་དེ་ དཔལ་

འབྱོོར་འདི་ལྷོོང་དགོ། དེ་གི་དོོན་ལུ་ ཏི་རུ་ཐེར་འབུམ་ ༡༥ འབད་མི་གི་ དཔལ་འབྱོོར་ལྷན་ཐབས་ལས་རིམ་ 

གཞི་བཙུགས་འབད་དེ་ཡོོད་ཟེར་ཞུ་ནི་ཨིན།

ལས་རིམ་འདི་གི་དོོན་ལུ་ ཐེར་འབུམ་ ༡༥ ཧྲིལ་བུམ་སྦེ་ རྒྱ་གར་གཞུང་གི་ཁ་ཐུག་ལས་གནང་ནི་སྦེ་ཐུགས་ཐག་

བཅད་དེ་ཡོོད། དེ་སྦེ་རྒྱབ་སྐྱོར་ཧྲིལ་བུམ་གནང་མི་ལུ་ རྒྱ་གར་གཞུང་དང་ ལྷག་པར་དུ་ བློོན་ཆེན་ ཤི་རི་ནཱ་རཱན་

དྷ་མོོ་དྷི་ལུ་ ཧིང་ལས་ར་ བཀའ་དྲིན་ཆེ་ཟེར་ཞུ་ནི་ཨིན།

ཏི་རུ་གི་ལག་ལེན་འདི་ཡང་ དངུལ་ཁང་ཚུ་བརྒྱུད་དེ་འབད་ ཚོོང་རྐྱབ་མི། ཚོོང་ལཱ་འགོ་བཙུགས་མི། ན་གཞོོན། སོོ་

ནམ་པ། ཁྱིམ་རྐྱབ་མི་ཚུ་གི་དོོན་ལུ་ སྐྱེད་ཉུང་བའི་སྐྱིན་འགྲུལ་བྱིན་ནི་ཨིན། དེ་གི་སྦེ་ སྒེར་སྡེ་དང་ཚོོང་ལཱ་ལུ་ཕན་

ཐོོགས་པའི་ཁར་ བཟོོ་གྲྭ་ཆུང་བ། བལྟ་བཤལ། སོོ་ནམ་དང་སྒོ་ནོོར། བཟོོ་སྐྲུན། སྐྱེལ་འདྲེན། བརྡ་བརྒྱུད་དང་

གློག་བརྙན་དེ་ཚུ་ལུ་ ཕན་ཐོོགས་ཏེ་འབད་ དཔལ་འབྱོོར་ཡར་ལྷོོང་ཚུགས་ཟེར་ཞུ་ནི་ཨིན། 

དེ་བསྒང་ སྤྱི་ལོོ་ ༢༠༡༣ ལུ་ཡང་ སྤྱི་ཚོོགས་གཉིས་པའི་གཞུང་དབུ་བརྙེསཔ་ད་ དཔལ་འབྱོོར་མེདཔ་ཐལ་མི་འདི་ 

ཐེར་འབུམ་ ༥ གི་ དཔལ་འབྱོོར་ལྷན་ཐབས་ལས་རིམ་ གཞི་བཙུགས་འབད་དེ་ བཅོ་ཁ་རྐྱབ་ཅི། དེ་བསྒང་ཡང་ 

རྒྱ་གཞུང་གིས་ གྲོགས་རམ་ཧྲིལ་བུམ་སྦེ་གནང་ཡི། དེ་བསྒང་ཡང་ དཔལ་འབྱོོར་ལྷན་ཐབས་ལས་རིམ་འདི་གིས་ 

གནམ་མེད་ས་མེད་ཕན་ཐོོགས་ཅི་ཟེར་ཞུ་ནི་ཨིན།

ང་བཅས་རའི་ རྒྱལ་ཁབ་ཀྱི་དཔལ་འབྱོོར་ ལེགས་བཅོས་འབད་ནི་གི་དོོན་ལུ་ ད་རུང་ ག་ནི་བ་ཁག་ཆེ་བའི་ལས་

རིམ་ ང་བཅས་ཀྱི་ ལོོག་ཅི་ལོོག་ཅི་མི་ཐོོབ་ཟེར་ཞུ་ནི་ཨིན། ད་རེས་ ང་བཅས་ར་ལུ་ འདི་བཟུམ་མའི་ གོ་སྐབས་

ཐོོབ་ད་ལུ་ ཚ་གྱང་དང་འགན་ཁུར་ཐེབས་སྦེ་འབག་སྟེ་ གོ་སྐབས་འཕྲོོ་བརླག་མ་གཏང་པར་ གྲུབ་འབྲས་བཏོོན་

ཚུགསཔ་སྦེ་ར་ ཕྱག་ཞུ་གེ་ཟེར་ཞུ་ནི་ཨིན། 

དཔལ་འབྱོོར་ལྷན་ཐབས་ལས་རིམ་འདི་གིས་ ང་བཅས་རའི་དཔལ་འབྱོོར་འདི་ འདི་འཕྲོོ་ལས་ བཅོ་ཁ་རྐྱབ་

ཚུགསཔ་ད་ ལོོ་ལྔ་འཆར་གཞི་ ༡༣ པ་གིས་ དཔལ་འབྱོོར་གྱི་གནས་སྟངས་སྒྲིང་སྒྲིང་སྦེ་བཟོོ་ཚུགས། འཆར་

གཞི་ ༡༣ པ་འདི་ འདས་པའི་འཆར་གཞི་ཚུ་དང་ མ་སྤ་ལས་མི་འདྲ། མ་དངུལ་ལས་དཔྱད་པ་ཅིན་ འཆར་གཞི་ 

༡༢ པ་དང་ཕྱདཔ་དང་ ཧ་ལམ་ལོོག་ལྟབ་ཀྱི་སྦོོམ། དེ་གི་ནང་ལས་འཆར་གཞི་ ༡༣ པའི་ དམིགས་ཡུལ་ཡང་ 

གཙོོ་བོོ་ར་ དཔལ་འབྱོོར་ལོོག་ལྟབ་སྦེ་ རྒྱ་སྐྱེད་གཏང་སྟེ་ དཔལ་འབྱོོར་སྒྲིང་སྒྲིང་དང་ རྩ་བརྟན་བཟོོ་ནི་འདི་ཨིན་

ཟེར་ཞུ་ནི་ཨིན།

འཆར་གཞི་ ༡༣ པའི་ མ་དངུལ་ཡོོངས་བསྡོོམས་ ཐེར་འབུམ་ ༥༡༢ ཡོོད་མི་ནང་ལས་ རྒྱུན་སྐྱོང་གི་མ་དངུལ་

ཐེར་འབུམ་ ༢༦༧ ཨིན། དེ་ལས་ གསར་སྒྲུབ་ཀྱི་མ་དངུལ་ཐེར་འབུམ་ ༢༤༥ བགོ་བཀྲམ་འབད་དེ་ཡོོད། 

གནས་ཚུལ་སྦེ་ཞུ་བ་ཅིན་ མ་དངུལ་གྱི་གྲོགས་རམ་འབད་མི་ལེ་ཤ་ཡོོད། དེ་ཚུ་གི་གྲལ་ལས་ སྦོོམ་ཤོོས་འདི་ར་ 

རྒྱ་གར་གཞུང་ཨིན། རྒྱ་གར་གཞུང་གིས་ འཆར་གཞི་ ༡༣ པའི་དོོན་ལུ་ གྲོགས་རམ་མ་དངུལ་ཐེར་འབུམ་ ༨༥ 

གནང་མི་འདི་ འཆར་གཞི་ ༡༢ པ་དང་ཕྱདཔ་ད་ ལོོག་ལྟབ་ཀྱི་སྦོོམ་ཟེར་ཞུ་ནི་ཨིན། དེ་སྦེ་ གྲོགས་རམ་སྦོོམ་སྦེ་

འབད་མི་ལུ་ རྒྱ་གར་གཞུང་དང་ རྒྱ་གར་གྱི་མི་སེར་ཚུ་ལུ་ ཧིང་ལས་ར་ བཀའ་དྲིན་ཆེ་ཟེར་ཞུ་ནི་ཨིན།

དེ་བཟུམ་སྦེ་ གྲོགས་རམ་འབད་མི་གཞན་ལུ་ཡང་ དཔྱེ་འབད་ཞུ་བ་ཅིན་ ཡུ་རོོབ་གཅིག་བསྡོོམས་ཚོོགས་པ། Ja-

pan གཞུང་། ཨེ་ཤི་ཡཱན་གོང་འཕེལ་དངུལ་ཁང་། འཛམ་གླིང་དངུལ་ཁང་། འཛམ་གླིང་སྤྱི་ཚོོགས་དང་ གཞུང་

གཞན། དེ་ལས་ ལས་སྡེ་གཞན་ལུ་ རྒྱབ་སྐྱོར་འབད་མི་ལུ་ སེམས་ཀྱི་གདིང་ལས་ར་ བཀའ་དྲིན་དགའ་ཚོོར་ཕུལ་

དོོ་ཟེར་ཞུ་ནི་ཨིན།

འཆར་གཞི་ ༡༣ པ་འདི་ སྤྱི་ཚོོགས་ནང་ལུ་གསལ་ཞུ་ཕུལ་ཏེ་ གསུང་གྲོས་ཚུ་ཡང་ མ་བཏུབ་བཏུབ་སྦེ་གནང་ཡི། 

ང་བཅས་ར་ ཆེད་བསྟོོད་ཅན་གྱི་འཐུས་མི་ཚུ་གིས་ ལམ་སྟོོན་དང་བཀའ་སློོབ་གནང་མི་འདི་གིས་ འཆར་གཞི་

ལེགས་བཅོས་འབད་ནི་ལུ་ གནམ་མེད་ས་མེད་ཕན་ཐོོགས་འོོང་། བཀའ་དྲིན་ཆེ་ཟེར་ཞུ་ནི་ཨིན།

དེ་འབདཝ་ལས་ འཆར་གཞི་ཚུ་གི་སྐོར་ལས་ རྒྱས་ཞིང་རྒྱསཔ་སྦེ་ གསལ་ཞུ་ཕུལ་མི་དགོ་ནི་མས་ཟེར་ཞུ་ནི་ཨིན།

ཨིན་རུང་ར་ འཆར་གཞི་ ༡༣ པ་ལས་བརྟེན་ དཔལ་འབྱོོར་གོང་འཕེལ་ལུ་ ཐད་ཀར་དུ་ ཕན་ག་དེ་སྦེ་ཐོོགས་འོོང་

ག་ བཅུད་བསྡུ་སྟེ་འབད་ ཞུ་གེ་ཟེར་ཞུ་ནི་ཨིན། 

དང་པ་ར་ གཞི་རྟེན་མཁོ་ཆས་ཀྱི་དོོན་ལུ་ མ་དངུལ་ཐེར་འབུམ་ ༦༨ བཞག་སྟེ་ཡོོད། དེ་ཡང་ རྒྱལ་ཡོོངས་ཀྱི་

འཁོར་ལམ་ རྒྱ་སྐྱེད་དང་གསརཔ་བསལ་ནི། ཟམ་རྐྱབ་ནི། རྒེད་འོོག་ལྟེ་བ་གི་ལམ་ ལོོག་རྩི་ནག་གཏང་ནི། སློོབ་

གྲྭ་དང་སྨན་ཁང་རྐྱབ་ནི། ཞིང་ཆུ་བཏོོན་ནི་ཚུ་གི་དོོན་ལུ་ཨིན། དེ་གིས་ དཔལ་འབྱོོར་གོང་འཕེལ་ལུ་ཕན་ཐོོགས་པའི་

ཁར་ ཁ་འབགཔ་ཚུ་ལུ་ ཐད་ཀར་དུ་ཕན་སྦོོམ་སྦེ་ ཐོོགས་ཚུགས་ཟེར་ཞུ་ནི་ཨིན།

གཉིས་པ་ བརྡ་དོོན་འཕྲུལ་རིག་གི་དོོན་ལུ་ མ་དངུལ་ཐེར་འབུམ་ ༡༠ བཞག་སྟེ་ཡོོད། དེ་གི་ བརྡ་དོོན་འཕྲུལ་

རིག་གི་ཚོོང་ལཱ་ཚུ་ལུ་ ཕན་ཐོོགས་པའི་ཁར་ དཔལ་འབྱོོར་གྱི་གཞི་འགྱམ་སྒྲིང་སྒྲིང་བཟོོ་ནི་གི་དོོན་ལུ་ ཕན་ཐོོགས་

ཟེར་ཞུ་ནི་ཨིན། 

གསུམ་པ་ ས་གནས་གཞུང་གི་དོོན་ལུ་ མ་དངུལ་ཐེར་འབུམ་ ༧༢ བཞག་སྟེ་ཡོོད། དེ་གི་ སྤྱི་འོོག་གི་ལམ། 

ལྕགས་ཀྱི་དྲྭྭ་མིག་གི་རཝ། ཞིང་ཆུ་ཚུ་རྒྱ་སྐྱེད་དང་ལེགས་བཅོས་འབད་ཚུགས། དེ་གི་མ་ཚད་ གྲོང་གསེབ་ནང་

བཞུགས་མི་ཚུ་གི་ འཚོོ་བའི་གནས་སྟངས་ཡར་དྲག་གཏང་ཚུགས། དེ་གུ་ སོོ་ནམ་དང་སྒོ་ནོོར་གྱི་ཐོོན་སྐྱེད་ རྒྱ་

སྐྱེད་སྦོོམ་སྦེ་གཏང་ནི་ལུ་ ཕན་ཐོོགས་ཟེར་ཞུ་ནི་ཨིན།

བཞི་པ་ མི་སྟོོབས་གོང་འཕེལ་གྱི་དོོན་ལུ་ མ་དངུལ་ཐེར་འབུམ་ ༦༠ བཞག་སྟེ་ཡོོད། སྟེ་ དཔལ་འབྱོོར་རྒྱ་

སྐྱེད་གཏང་ནི་གི་དོོན་ལུ་ མི་སྟོོབས་གོང་འཕེལ་འདི་ཁག་ཆེཝ་ལས་བརྟེན་ གསོོ་བ། ཤེས་རིག། ལག་རྩལ་དང་

རིག་རྩལ་གྱི་སྦྱོོང་བརྡར་སྤེལ་ཁང་ཚུ་ རྒྱ་སྐྱེད་གཏང་ནི་ཨིན། དེ་གི་ དཔལ་འབྱོོར་ལུ་ རང་བཞིན་གྱིས་འབད་

ཕན་ཐོོགས་འོོང་ཟེར་ཞུ་ནི་ཨིན།

དེ་གི་མ་ཚད་ གློག་ཤུགས་འདི་ དཔལ་འབྱོོར་གྱི་གཞི་རྟེན་གཙོོ་བོོ་ཅིག་འབདཝ་ལས་ ལོོ་ལྔ་གི་ནང་འཁོད་གློག་

ཤུགས་ཧ་ལམ་གསུམ་ལྟབ་སྦེ་ MW ༥,༥༠༠ གུ་རྒྱ་སྐྱེད་གཏང་ནི་གི་དོོན་ལུ་ མ་དངུལ་ཐེར་འབུམ་ ༥༢༧ 

འཆར་གཞི་ནང་མ་བཙུགས་པར་ ལོོགས་སུ་སྦེ་བཞག་སྟེ་ཡོོད་ཟེར་ཞུ་ནི་ཨིན། དེ་བཟུམ་སྦེ་ དཔལ་འབྱོོར་རྒྱ་

སྐྱེད་ཀྱི་དོོན་ལུ་ མ་དངུལ་ཁག་ཆེཝ་ལས་ ཕྱིའི་མ་རྩ་གཞི་བཙུགས་འདི་ཐེར་འབུམ་ ༥༠༠ གུ་ཡར་སེང་འབད་ནི་

གི་ཐབས་ལམ་སྒྲིག་སྟེ་ཡོོད་ཟེར་ཞུ་ནི་ཨིན།

དེ་ལས་ བལྟ་བཤལ་ལས་བརྟེན་ མི་སྡེ་གི་ནང་འཁོད་ ཏི་རུ་གི་ཁེ་ཕན་ ཐདམ་ཐད་ཁ་ལས་ཕར་ཡོོད་ནི་འདི་གིས་ 

བལྟ་བཤལ་གོང་འཕེལ་གྱི་དོོན་ལུ་ དམིགས་བསལ་གྱི་འཆར་གཞི་དང་གཙོོ་རིམ་སྒྲིག་སྟེ་ཡོོད་ཟེར་ཞུ་ནི་ཨིན།

ང་བཅས་རའི་ཞི་གཡོོགཔ་ཚུ་གིས་ ཞིབ་འཚོོལ་མ་བཏུབ་བཏུབ་སྦེ་འབད་དེ་ འཆར་གཞི་ ༡༣ པ་ལེགས་ཤོོམ་

སྦེ་ བརྩམས་གནང་མི་ལུ་ བཀའ་དྲིན་དགའ་ཚོོར་ཕུལ་དོོ་ཟེར་ཞུ་ནི་ཨིན། ན་ལས་ཕར་འབད་རུང་ འཆར་གཞི་ 

༡༣ པའི་དམིགས་ཡུལ་ཚུ་ འགྲུབ་ནི་གི་དོོན་ལུ་ ཞི་གཡོོགཔ་ཚུ་གིས་ རྒྱབ་སྐྱོར་དང་མཉམ་འབྲེལ་ འཕྲོོ་མཐུད་

དེ་ར་གནང་སྟེ་བཀའ་དྲིན་བསྐྱང་གནང་ཟེར་ཞུ་ནི་ཨིན། 

གོང་ལུ་ཞུ་དོོ་བཟུམ་སྦེ་ ང་བཅས་རའི་ དཔལ་འབྱོོར་འདི་ཆུང་ཀུ་གཅིག་ལས་མེད་པའི་ཁར་ དཔལ་འབྱོོར་འདི་ 

མགྱོགས་དྲག་སྦེ་ རྒྱ་སྐྱེད་ཐལ་མ་ཚུགས་ཟེར་ཞུ་ནི་ཨིན། དེ་འབདཝ་ལས་བརྟེན་ ང་བཅས་རའི་འགན་ཁུར་འདི་ 

རྒྱལ་ཡོོངས་དགའ་སྐྱིད་དཔལ་འཛོོམས་ཀྱི་ལྟ་བ་ ཡུན་བརྟན་དང་འདྲ་མཉམ་གྱི་གཞི་རྩ་ལུ་གནས་ཏེ་ དཔལ་

འབྱོོར་འདི་ ག་དེ་མགྱོགས་མགྱོགས་ རྒྱ་སྐྱེད་གཏང་ར་གཏང་དགོ། དེ་ལུ་ དགོད་བྲ་མི་ཤོོང་ཟེར་ཞུ་ནི་ཨིན།  

དཔལ་འབྱོོར་འདི་ ག་དེ་མགྱོགས་མགྱོགས་ རྒྱ་སྐྱེད་གཏང་ནི་གི་དོོན་ལུ་ མི་དབང་མངའ་བདག་རིན་པོོ་ཆེ་མཆོག་

གིས་ རྒྱལ་ཡོོངས་དུས་ཆེན་ ༡༡༢ པའི་ནང་ལུ་ དུས་རབས་ ༢༡ གི་ དཔལ་འབྱོོར་གྱི་མདུན་ལམ་ཅིག་ ཧིང་

སངས་སང་སྦེ་བཟོོ་དགོ་པའི་བཀའ་སློོབ་གནང་ཡི་ཟེར་ཞུ་ནི་ཨིན། བཀའ་སློོབ་གསེར་གྱི་ཐིགས་པ་འདི་དང་

འཁྲིལ་ཏེ་ གཞུང་གིས་ཁ་ཐུག་ལས་ དཔལ་འབྱོོར་གྱི་མདུན་ལམ་ཅིག་ ཧེ་མ་ལས་བཟོོ་སྟེ་འདུག། དེ་སྦེ་བཟོོ་སྟེ་

ཡོོད་མི་འདི་ ད་རེས་ ང་བཅས་ཀྱིས་ ཕྱི་ནང་གཉིས་ཀྱི་མཁས་མཆོག་ཚུ་བཙུགས་ཏེ་ དཔལ་འབྱོོར་གྱི་མདུན་

ལམ་འདི་ ཡོོངས་སུ་རྫོོགསཔ་སྦེ་ ལེགས་བཅོས་འབད་དོོ་ཟེར་ཞུ་ནི་ཨིན། 

བཅུད་བསྡུ་སྟེ་འབད་ཞུ་བ་ཅིན་ ང་བཅས་རའི་རྒྱལ་ཁབ་འདི་ ལམ་རྒྱ་གྲམ་གུ་ལྷོོད་དེ་ཡོོད། ཧེ་མ་ ནམ་ཡང་མ་

འབྱུང་བའི་ ཉེན་ཁ་ཅན་གྱི་དུས་ཚོོད་ཅིག་གུ་ ལྷོོད་དེ་ཡོོད་ཟེར་ཞུ་ནི་ཨིན། རྒྱལ་ཁབ་ཀྱི་དཀའ་ངལ་བསལ་ནི་དང་ 

ཉེན་ཁ་གདོོང་ལེན་འབད་ནི་གི་དོོན་ལུ་ ཐབས་ལམ་ཁག་ཆེ་ཤོོས་འདི་ དགེ་ལེགས་ཕུག་ རང་སྐྱོང་ལུང་ཕྱོོགས་

འདི་ཨིན། དེ་བཟུམ་སྦེ་ དཔལ་འབྱོོར་ལྷན་ཐབས་ལས་རིམ་དང་ འཆར་གཞི་ ༡༣ པ་གིས་ཡང་ དཔལ་འབྱོོར་

གོང་འཕེལ་གཏང་ནི་ལུ་ གནམ་མེད་ས་མེད་ཕན་ཐོོགས་འོོང་ཟེར་ཞུ་ནི་ཨིན། དེ་གུ་ གློག་མེ་གི་ལས་འགུལ། 

བལྟ་བཤལ་གོང་འཕེལ། ཕྱིའི་མ་རྩ་གཞི་བཙུགས་ཚུ་གིས་ དཔལ་འབྱོོར་ལུ་ལྷན་ཐབས་འབད་དེ་ ང་བཅས་རའི་

དཔལ་འབྱོོར་འདི་ ཧེང་སྐལ་ར་ སྒྲིང་སྒྲིང་ཐལ་ཚུགས་ཟེར་ཞུ་ནི་ཨིན།།

ལེའུ་བཞི་པ་ གཞུང་གི་ དུས་ཅི་ལོོ་གཅིག་གི་ འཆར་གཞི་དང་གཙོོ་རིམ།ལེའུ་བཞི་པ་ གཞུང་གི་ དུས་ཅི་ལོོ་གཅིག་གི་ འཆར་གཞི་དང་གཙོོ་རིམ།

འཆར་གཞི་ ༡༣ པ་གི་དམིགས་ཡུལ་འགྲུབ་དགོ་པ་ཅིན་ དུས་ཅི་ འཆར་གཞི་ ༡༣ པའི་ ལོོ་ངོ་དང་པ་འདི་

ནང་ལས་ར་ འཆར་གཞི་དང་གཙོོ་རིམ་ཚུ་ལེགས་ཤོོམ་སྦེ་སྒྲིག་སྟེ་ ལཱ་འགོ་བཙུགས་ནི་འདི་གནམ་མེད་ས་མེད་

ཁག་ཆེ། དུས་ཅི་ལོོ་གཅིག་གི་འཆར་གཞི་དང་གཙོོ་རིམ་ སྲིད་བྱུས་དང་ལས་རིམ་ཚུ་ག་ར་ མི་ཞུ་ཟེར་ཞུ་ནི་ཨིན། 

ཨིན་རུང་ ཁག་ཆེ་ཏོོག་ཏོོ་དག་པ་ཅིག་ ན་ལས་མར་ཞུ་བ་ཅིན་་

དང་པ་ར་ དུས་ཅི་ ལཱ་ཁག་ཆེ་ཤོོས་འདི་ར་ དགེ་ལེགས་ཕུག་ རང་སྐྱོང་ལུང་ཕྱོོགས་འདི་ཨིན། རྒྱལ་རབས་ཅན་

གྱི་ལས་འགུལ་འདི་ མི་དབང་མངའ་བདག་རིན་པོོ་ཆེ་མཆོག་གི་ ཐུགས་ལས་འཁྲུངས་པའི་ དགོངས་གཏེར་

ཨིན་པའི་ཁར་ ལས་འགུལ་གྱི་ སྲིད་བྱུས་དང་འཆར་གཞི་ ལས་རིམ་དང་ཐབས་བྱུས་ཚུ་ག་ར་ མི་དབང་མངའ་

བདག་རིན་པོོ་ཆེ་མཆོག་གིས་ དབུ་འཁྲིད་མཛད་གནང་དོོ་ཟེར་ཞུ་ནི་ཨིན། དེ་འབདཝ་ལས་བརྟེན་ མི་དབང་

མངའ་བདག་རིན་པོོ་ཆེ་མཆོག་ལུ་ སྙན་གསན་ཕབ་སྟེ་ ལས་འགུལ་གྱི་ལས་བྱེདཔ་ཚུ་དང་བསྟུན་གྲོས་འབད་དེ་ 

ང་བཅས་གཞུང་དང་མི་སེར་གྱིས་ཧོོང་ལས་ ཅི་ལྕོགས་གང་ལྕོགས་དང་ ལྷག་བསམ་རྣམ་དག་གི་ཐོོག་ལས་འབད་ 

ཕྱག་ཞུ་ནི་ཨིན། 

གཞུང་གི་འཆར་གཞི་དང་གཙོོ་རིམ་གཞན་མི་ཚུ་ རིམ་པ་བཞིན་དུ་འབད་ ཞུ་བ་ཅིན་་་་

དཔལ་འབྱོོར་ལེགས་བཅོས་དང་ གོང་འཕེལ་གྱི་དོོན་ལུ་་་་

དང་པ་ དཔལ་འབྱོོར་ལྷན་ཐབས་ལས་རིམ་ལས་བརྟེན་ སྒེར་སྡེ་གོང་འཕེལ་ལུ་རྒྱབ་སྐྱོར་འབད་དེ་ ད་རེས་སྐྱིན་

འགྲུལ་བཀག་དམ་འབད་དེ་ཡོོད་མི་འདི་ ཡངས་ཆག་གཏང་ནི་ཨིན། དེ་གི་མ་ཚད་ ཚོོང་ལམ་ལེགས་བཅོས་

འབད་ནི་གི་དོོན་ལུ་དང་ ཚོོང་ལམ་རྒྱ་སྐྱེད་གཏང་ནི་གི་དོོན་ལུ་ དེ་ལས་ ཚོོང་ལཱ་གསརཔ་འགོ་བཙུགས་ནི་གི་དོོན་

ལུ་ སྐྱེད་ཆུང་བའི་སྐྱིན་འགྲུལ་གྱི་ རྒྱབ་སྐྱོར་འབད་ནི་ཨིན། དེ་གི་ནང་ལས་ སྒེར་སྡེ་སྒྲིང་སྒྲིང་བཟོོ་ནི་གི་དོོན་ལུ་

དང་ ལྷག་པར་དུ་ ཚོོང་ལཱ་འབདཝ་ད་ སྟབས་བདེ་ཏོོ་སྦེ་བཟོོ་ནི་གི་དོོན་ལུ་ ཚོོང་འབྲེལ་གྱི་སྲིད་བྱུས་དང་ལམ་

ལུགས་ སྒྲིག་གཞི་ཚུ་བདེ་སྒྲིག་འབད་ནི་ཨིན། 

གཉིས་པ་ རྒྱལ་ཁབ་ཀྱི་གཞི་རྟེན་མཁོ་ཆས་ལེགས་བཅོས་འབད་ནི་གི་དོོན་ལུ་ རྒྱལ་ཡོོངས་ཀྱི་འཁོར་ལམ་ཁག་ 

༡༡ རྒྱ་སྐྱེད་གཏང་ནི་དང་ འཁོར་ལམ་གསརཔ་ ༧ བསལ་ནི་ཨིན། དེ་གུ་ གཞི་རྟེན་མཁོ་ཆས་ཚུ་ དུས་ཚོོད་

ཁར་དང་ སྤུས་ཚད་དང་ལྡནམ་སྦེ་རྐྱབ་ནི་གི་དོོན་ལུ་ གཞུང་གིས་ དམིགས་བསལ་ལྟ་རྟོོག་སྡེ་ཚན་ཅིག་ ལོོགས་

སུ་སྦེ་ གཞི་བཙུགས་འབད་ནི་ཨིན།

གསུམ་པ་ བལྟ་བཤལ་གོང་འཕེལ་དང་ རྒྱ་སྐྱེད་གཏང་ནི་གི་དོོན་ལུ་ སྲིད་བྱུས་དང་ལམ་ལུགས་ ཞབས་ཏོོག་ཚུ་ 

ལེགས་བཅོས་འབད་ནི་ཨིན། དེ་གི་མ་ཚད་ བལྟ་བཤལ་གྱི་ཚོོང་ལམ་འཚོོལ་ནི་ནང་ གཙོོ་བོོ་བཏོོན་ནི་ཨིན། 

བཞི་པ་ བརྡ་དོོན་འཕྲུལ་རིག་གོང་འཕེལ་གཏང་ནི་གི་དོོན་ལུ་ བརྡ་དོོན་འཕྲུལ་རིག་གི་ཚོོང་ལཱ་ཚུ་ལུ་ ཚོོང་འབྲེལ་

གྱི་གོ་སྐབས་བྱིན་ནི་ཨིན། དེ་གི་མ་ཚད་ ཡོོངས་འབྲེལ་གྱི་རྒྱུན་ལམ་གསུམ་པ་འདི་ གཏན་འཁེལ་སྦེ་འགོ་

བཙུགས་ནི་ཨིན། དེ་ལས་ ཡོོངས་འབྲེལ་གྱི་གོང་ཚད་ ཕབ་ནི་གི་ལཱ་ འགོ་བཙུགས་ནི་ཨིན། 

ལྔ་པ་ ཕྱིའི་མ་རྩ་གཞི་བཙུགས་རྒྱ་སྐྱེད་གཏང་ནི་གི་དོོན་ལུ་ དཔལ་འབྱོོར་གོང་འཕེལ་བཀོད་ཚོོགས་ཀྱིས་ ཚོོང་

འབྲེལ་གྱི་གོ་སྐབས་ངོས་འཛིན་འབད་ནི་ཨིན། དེ་གི་མ་ཚད་ ཕྱིའི་མ་རྩ་གཞི་བཙུགས་ཀྱི་སྲིད་བྱུས་ལེགས་བཅོས་

འབད་ནི་ཨིན། ལྷག་པར་དུ་ འབྲུག་མི་ཕྱི་ཁར་སྡོོད་མི་ཚུ་ལུ་ མ་རྩ་གཞི་བཙུགས་ཀྱི་ དམིགས་བསལ་གྱི་གོ་

སྐབས་བཟོོ་སྟེ་བྱིན་ནི་ཨིན། 

དྲུག་པ་ རྒྱལ་ཁབ་ནང་ གློག་ཤུགས་རྒྱ་སྐྱེད་གཏང་ནི་གི་དོོན་ལུ་ སྤུ་ན་གཙང་ཆུ་གློག་མེ་ལས་འགུལ་ ༢ པ་ 

དུས་ཅི་ གློག་ཤུགས་བཏོོན་ནི་འགོ་བཙུགས་ནི་ཨིན། དེ་གུ་ སྤུ་ན་གཙང་ཆུ་གློག་མེ་ལས་འགུལ་ ༡ པ་གི་ བཟོོ་

སྐྲུན་གྱི་ལཱ་ཚུ་ དུས་ཅི་ལས་ ལོོག་འགོ་བཙུགས་ནི་ཨིན། དེ་བཟུམ་སྦེ་ མཁོ་ལོོང་ཆུ། སུ་ཆུ། འབུར་གཱན་ཆུ། 

ཡུང་གི་ཆུ། འབྲུག་བྷིན་དུ་ ༡ པ། འབྲུག་བྷིན་དུ་ ༢ པ། སྒམ་རི་ ༡ པ། འབོོད་སྒར་ན། ཇོ་མོོ་རི་ཚུ་འགོ་

བཙུགས་ཏེ་ཡོོད་ཟེར་ཞུ་ནི་ཨིན། 

བདུན་པ་ དཔལ་འབྱོོར་གྱི་གཞི་འགྱམ་སྒྲིང་སྒྲིང་བཙུགས་ཞིན་ན་ དཔལ་འབྱོོར་ལེགས་ཤོོམ་སྦེ་རྒྱ་སྐྱེད་གཏང་ནི་

གི་དོོན་ལུ་ དུས་རབས་ ༢༡ པའི་དཔལ་འབྱོོར་གྱི་མདུན་ལམ་འདི་ བརྟན་ཏོོག་ཏོོ་སྦེ་བཟོོ་ནི་ཨིན་ཟེར་ཞུ་ནི་ཨིན།  

དུས་ཅི་ སོོ་ནམ་དང་སྒོ་ནོོར་རྒྱ་སྐྱེད་གཏང་ནི་གི་དོོན་ལུ་་་

དང་པ་ དཔལ་འབྱོོར་ལྷན་ཐབས་ལས་རིམ་ལས་བརྟེན་ སོོ་ནམ་པ་ཚུ་ལུ་ སོོ་ནམ་དང་སྒོ་ནོོར་ལུ་ཁག་ཆེ་བའི་ 

སྐྱེད་ཆུང་བའི་སྐྱིན་འགྲུལ་གྱི་རྒྱབ་སྐྱོར་གནང་ནི་ཨིན།

གཉིས་པ་ སྐྱེལ་འདྲེན་སྟབས་བདེ་ཏོོག་ཏོོ་བཟོོ་ནི་གི་དོོན་ལུ་ དུས་ཅི་ རྒེད་འོོག་ལྟེ་བའི་ལམ་ཁག་ ༢༠ ཉམས་

བཅོས་འབད་དེ་ ལོོག་རྩི་ནག་གཏང་ནི་ཨིན། དེ་བཟུམ་སྦེ་ སྤྱི་འོོག་གི་ལམ་ཡོོངས་བསྡོོམས་ ༢༠༠ དེ་ཅིག་ 

ཉམས་བཅོས་དང་ལེགས་བཅོས་འབད་ནི་གི་ དམིགས་གཏད་བསྐྱེད་དོོ་ཟེར་ཞུ་ནི་ཨིན།

གསུམ་པ་ དུས་ཅི་ལོོ་གཅིག་གི་ནང་ལུ་ ཞིང་ཆུ་གི་ལས་འགུལ་ཡོོངས་བསྡོོམས་ ༥༦ འགོ་བཙུགས་ནི་ཨིན། དེ་

ནང་ལས་ ༤༧ འདི་ ཞིང་ཆུ་གསརཔ་བཏོོན་ནི་གི་ ལས་འགུལ་ཨིན་ཟེར་ཞུ་ནི་ཨིན། 

བཞི་པ་ དུས་ཅི་ སྤྱི་འོོག་ཁག་ ༢༠༠ དེ་ཅིག་ནང་ ལྕགས་ཀྱི་དྲྭྭ་མིག་གི་ར་བ་ བསྒོར་ནི་གི་དམིགས་གཏད་དང་ 

རེ་བ་བསྐྱེད་དོོ་ཟེར་ཞུ་ནི་ཨིན། 

ལྔ་པ་ འབྲུ་སྣ་དང་ཤིང་འབྲས་ སྒོ་ནོོར་གྱི་ཐོོན་སྐྱེད་ཚུ་ གཙོོ་རིམ་སྒྲིག་སྟེ་ དེ་ཚུ་གི་གོང་ཚད་འདི་ གཞུང་གིས་ 

ཁག་འགན་འབག་ནི་གི་ ལས་རིམ་དང་སྲིད་བྱུས་གསརཔ་བརྩམ་ནི་ཨིན། སྲིད་བྱུས་འདི་ ང་བཅས་རའི་ སོོ་

ནམ་པ་ཚུ་གི་ལག་པར་ འོོང་འབབ་ཐོོབ་ཚུགས་པའི་ཐམས་ལམ་ ཁག་ཆེ་ཏོོག་ཏོོ་ཅིག་ཨིན་ཟེར་ཞུ་ནི་ཨིན། 

དྲུག་པ་ སོོ་ནམ་པ་ཚུ་ལུ་ འཕྲུལ་གླང་ཉོ་ནི་གི་དོོན་ལུ་ སྐྱེད་མ་ཕོོག་པའི་སྐྱིན་འགྲུལ་གྱི་ལམ་ལུགས་ གཞི་

བཙུགས་འབད་ནི་ཨིན་ཟེར་ཞུ་ནི་ཨིན།

བདུན་པ་ ལོོ་ཐོོག་དང་སྒོ་ནོོར་གྱི་རྒུད་འཐུས་དང་ ཉེན་བཅོལ་གྱི་ སྲིད་བྱུས་དང་འཆར་གཞི་བརྩམ་ནི་ཨིན་ཟེར་

ཞུ་ནི་ཨིན།

མི་སྟོོབས་གོང་འཕེལ་གྱི་དོོན་ལུ་ དུས་ཅི་ ལོོ་གཅིག་གི་གཙོོ་རིམ་ཚུ་ཞུ་བ་ཅིན་་་

དང་པ་ མི་དབང་མངའ་བདག་རིན་པོོ་ཆེ་མཆོག་གིས་  དུས་ཅི་ དབྱིན་ཟླ་ ༩ པའི་དབྱིན་ཚེས་ ༥ ལུ་ རྒྱལ་

རབས་ཅན་གྱི་ རྒྱལ་སྲུང་གི་ལས་རིམ་ འགོ་བཙུགས་གནང་ནི་ཨིན། ག་ནི་བ་ཁག་ཆེ་བའི་ལས་རིམ་འདི་གིས་ 

མ་འོོངས་ང་བཅས་རའི་རྒྱལ་ཁབ་ལུ་ ཕན་ཐོོགས་བསམ་གྱིས་མ་ཁྱབ་སྦེ་འབྱུང་འོོང་ཟེར་ཞུ་ནི་ཨིན། རྒྱལ་སྲུང་

ལས་རིམ་གྱི་ དམིགས་ཡུལ་འགྲུབ་ནི་གི་དོོན་ལུ་ གཞུང་གིས་ཧོོང་ལས་ ཅི་ལྕོགས་གང་ལྕོགས་ཀྱི་ཐོོག་ལས་ 

ཕྱག་ཞུ་ནི་སྦེ་ གསག་ལང་སྟེ་ཡོོད་ཟེར་ཞུ་ནི་ཨིན། 

གཉིས་པ་ ཤེས་རིག་གི་ལམ་ལུགས་ལེགས་བཅོས་འབད་ནི་གི་དོོན་ལུ་ མི་དབང་མངའ་བདག་རིན་པོོ་ཆེ་མཆོག་

གིས་ ཤེས་རིག་ལེགས་སྒྱུར་གྱི་བཀའ་ཤོོག་གནང་མི་དང་འཁྲིལ་ སྙན་ཞུ་དང་འཆར་གཞི་ དེ་ལས་ཤེས་རིག་གི་

སྲིད་བྱུས་ཚུ་ གཏན་འཁེལ་སྦེ་བཟོོ་ནི་ཨིན། དེ་གི་མ་ཚད་ སློོབ་གྲྭ་ཁག་ ༦༣ སློོབ་གྲྭ་ལྟེ་བ་ལུ་ རྒྱ་སྐྱེད་གཏང་

ནི་གི་ལཱ་ འགོ་བཙུགས་ནི་ཨིན། དེ་གི་དོོན་ལུ་ སློོབ་གྲྭ་ལྟེ་བ་གི་སྲིད་བྱུས་དང་ལམ་ལུགས་ སྒྲིག་གཞི་གསརཔ་

བརྩམ་ནི་ཨིན་ཟེར་ཞུ་ནི་ཨིན།

གསུམ་པ་ གསོོ་བའི་ཞབས་ཏོོག་གི་ སྤུས་ཚད་ཡར་དྲག་གཏང་ནི་གི་དོོན་ལུ་ ཐིམ་ཕུག་དང་མོོང་སྒར་ལུ་ རྒྱལ་

བཙུན་རྗེ་བཙུན་པདྨ་དབང་ཕྱུག་ ཨའི་དང་ཨ་ལུའི་སྨན་ཁང་འདི་ འགོ་བཙུགས་ནི་ཨིན། དེ་གུ་ ནད་གཞི་ཀེན་

སར་གྱི་དམིགས་བསལ་སྨན་ཁང་གི་ ལས་འགུལ་ཁ་གསལ་སྙན་ཞུ་བཟོོ་ནི་ཨིན། དེ་གི་མ་ཚད་ གསོོ་བའི་བློོ་

གཏད་མ་དངུལ་ རྒྱ་སྐྱེད་གཏང་ནི་གི་དོོན་ལུ་ ཐབས་ཤེས་དང་གནས་སྐབས་གསརཔ་བཏོོན་ཏེ་ བརྩོོན་ཤུགས་

བསྐྱེད་ནི་ཨིན་ཟེར་ཞུ་ནི་ཨིན།

བཞི་པ་ ང་བཅས་འབྲུག་པའི་ན་གཞོོན་ཚུ་ལུ་ ཁག་ཆེ་བའི་རིག་རྩལ་སྤྲོོད་ནི་གི་དོོན་ལུ་ ལག་རྩལ་གྱི་སྦྱོོང་བརྡར་

སྤེལ་ཁང་ག་ར་ རྒྱ་སྐྱེད་དང་ཡར་དྲག་གཏང་ནི་ཨིན་ཟེར་ཞུ་ནི་ཨིན།  

ལྔ་པ་ འབྲུག་ཨོ་ལོོམ་པིག་ཚོོགས་པ་དང་གཅིག་ཁར་ མཉམ་འབྲེལ་འབད་དེ་ རྒྱལ་ཡོོངས་རྩེད་རིག་གི་འཆར་

གཞི་བརྩམ་སྟེ་ ལག་ལེན་འཐབ་ནི་འགོ་བཙུགས་ནི་ཨིན། དེ་གུ་ སློོབ་གྲྭ་ཁག་ནང་ རྩེད་རིག་ལུ་གཙོོ་བོོ་བཏོོན་

ནི་གི་དོོན་ལུ་ མཐུན་རྐྱེན་དང་རྒྱབ་སྐྱོར་ཚུ་བྱིན་ནི་ཨིན་ཟེར་ཞུ་ནི་ཨིན། 

དྲུག་པ་ ང་བཅས་རའི་ན་གཞོོན་ཚུ་ ཕྱི་རྒྱལ་ལས་ཕར་ འཕྲོོ་མཐུད་ཤེས་ཡོོན་སྦྱང་པར་འགྱོཝ་ད་ རྒྱབ་སྐྱོར་

འབད་ནི་གི་དོོན་ལུ་ སྐྱེད་མེད་པའི་སྐྱིན་འགྲུལ་བྱིན་ནི་གི་ སྲིད་བྱུས་དང་འཆར་གཞི་བརྩམ་ནི་ཨིན་ཟེར་ཞུ་ནི་ཨིན།

བདུན་པ་ སྨྱོོ་རྫས་མར་ཕབ་དང་རྩ་མེད་གཏང་ནི་གི་དོོན་ལུ་ སྟབས་མ་བདེཝ་ཚུ་ངོས་ལེན་འབད་དེ་ བརྩོོན་

ཤུགས་སྦོོམ་སྦེ་བསྐྱེད་དེ་ གདོོང་ལེན་འབད་ནི་ཨིན། དེ་གུ་ སྨྱོོ་རྫས་སྤྱོོད་མི་ ན་གཞོོན་སློོབ་ཕྲུག་ཚུ་གི་དོོན་ལུ་ 

དམིགས་བསལ་གྱི་སློོབ་གྲྭ་འགོ་བཙུགས་ནི་ཨིན། དེ་གི་མ་ཚད་ བསྐྱར་གསོོ་དང་སྨན་བཅོས་འབད་ནི་གི་དོོན་ལུ་ 

ལྟེ་བ་ཅིག་ ལོོགས་སུ་སྦེ་ གཞི་བཙུགས་འབད་ནི་ཨིན་ཟེར་ཞུ་ནི་ཨིན།

ཆོས་དང་ལམ་སྲོོལ་གྱི་ཐད་ལས་འབད་བ་ཅིན་ ང་བཅས་གཙོོ་རིམ་ལེ་ཤ་སྒྲིག་སྟེ་ཡོོད་པའི་ནང་ལས་་་ 

དང་པ་ གསར་སྤང་རྫོོང་འཕྲོོ་མཐུད་དེ་བཞེངས་ནི་ཨིན། དེ་གི་མ་ཚད་ རྩ་ཆེ་བའི་ལྷ་ཁང་ དཔྱེ་འབདནི་ རིག་

གསུམ་དགོནམ། གསང་སྔགས་ཆོས་འཁོར། དེ་བཟུམ་སྦེ་ ལྷ་ཁང་ཁག་ལྔ་ རྒྱ་སྐྱེད་དང་ཉམས་གསོོ་ཞུ་དོོ་ཟེར་

ཞུ་ནི་ཨིན།  དེ་གི་ནང་ལས་ བདེ་ཆེན་ཕོོ་བྲང་དགེ་འདུན་སློོབ་གྲྭ་འདི་ གསར་བཞེངས་འབད་དེ་ དགེ་སློོང་སློོབ་

ཕྲུག་ཚུ་གི་ ཕྱག་དཔེ་དང་ སློོབ་སྦྱོོང་གནང་ས་གི་མཐུན་རྐྱེན་དང་གནས་སྟངས་ ལེགས་ཤོོམ་སྦེ་བཟོོ་ནི་ཨིན་ཟེར་

ཞུ་ནི་ཨིན། 

གཉིས་པ་ བརྡ་དོོན་འཕྲུལ་རིག་གྱི་ཐོོག་ལས་ རྫོོང་ཁ་གོང་འཕེལ་དང་དར་ཁྱབ་གཏང་ནི་ལུ་ གཙོོ་བོོ་བཏོོན་ནི་

ཨིན་ཟེར་ཞུ་ནི་ཨིན། 

གསུམ་པ་ རྒྱལ་གཞུང་ཟློོས་གར་ལྟེ་བ་འདི་ རྒྱ་སྐྱེད་འབད་དེ་ སྤེལ་ཁང་འདི་གི་ སྦྱོོང་བརྡར་ལོོག་འགོ་བཙུགས་

ནི་ཨིན་ཟེར་ཞུ་ནི་ཨིན། 

ཕྱི་འབྲེལ་གྱི་སྲིད་བྱུས་དང་མཐུན་ལམ་ བདག་འཛིན་འཐབ་ནི་གི་དོོན་ལུ་་་

དང་པ་ མི་དབང་མངའ་བདག་རིན་པོོ་ཆེ་མཆོག་ལུ་ གུས་བཏུད་དང་བརྩི་བཀུར་གྱི་ཐོོག་ལས་ བཀའ་དྲིན་དགའ་

ཚོོར་ཕུལ་ནི་ཨིན། དེ་ཡང་ མི་དབང་མངའ་བདག་རིན་པོོ་ཆེ་མཆོག་ རྒྱལ་ཁབ་ཀྱི་ཕྱག་ལཱ་བསམ་གྱིས་མ་ཁྱབ་སྦེ་

ཡོོད་དེ་ར་འབད་རུང་ ཕྱི་རྒྱལ་ཁབ་ལས་ཕར་ རྒྱལ་ཁམས་ཀྱི་གཟིགས་སྐོར་གནང་པར་བྱོོན་ནི་འདི་གིས་ མཛའ་

བཤེས་མཐུན་འབྲེལ་ཚུ་དམ་ཟབ་སྦེ་ བཟོོ་ཚུགས་ཏེ་ཡོོད། དེ་གི་མ་ཚད་  རྒྱལ་སྤྱིའི་ནང་ལས་ བལྟ་བཤལཔ་

ཚུ་ཡང་ ང་བཅས་རའི་རྒྱལ་ཁབ་ནང་ ལྟ་སྐོར་ནང་འོོང་ནི་ལུ་ ཕན་སྦོོམ་སྦེ་ཐོོགས་པས་ཟེར་ཞུ་ནི་ཨིན།

མི་དབང་མངའ་བདག་རིན་པོོ་ཆེ་མཆོག་གིས་ ཁྱིམ་ཚང་རྒྱ་གར་རྒྱལ་ཁབ་ཀྱི་བློོན་ཆེན་ ཤི་རི་ན་རཱན་དྷ་མོོ་དྷི་ལུ་ 

གཟེངས་བསྟོོད་ཀྱི་རྟགས་མ་མཐོོ་ཤོོས་ མངའ་བདག་དཔལ་གྱི་འཁོར་ལོོ་གནང་མི་འདི་གིས་ རྒྱ་གར་རྒྱལ་ཁབ་

ཀྱི་མི་སེར་ཚུ་ མི་དབང་མངའ་བདག་རིན་པོོ་ཆེ་མཆོག་གི་མཛད་བྱ་ལུ་ ཡིད་ཆེས་དང་བརྩི་མཐོོང་སྦོོམ་སྦེ་འབྱུང་

པའི་ཁར་ གནམ་མེད་ས་མེད་ སེམས་དགའ་སྟེ་འདུག་ཟེར་ཞུ་ནི་ཨིན། མི་དབང་མངའ་བདག་རིན་པོོ་ཆེ་མཆོག་

གིས་ དབུ་འཁྲིད་དང་མཁྱེན་རྒྱ་བཟང་པོོའི་མཛད་བྱ་ལས་བརྟེན་ རྒྱ་འབྲུག་གཉིས་ཀྱི་མཛའ་བཤེས་མཐུན་འབྲེལ་

འདི་ བསྐལ་པ་མ་སྟོོང་གི་བར་དུ་གནས་ཚུགསཔ་སྦེ་ བཟོོ་གནང་མི་ལུ་ མི་དབང་མངའ་བདག་རིན་པོོ་ཆེ་མཆོག་

ལུ་ བཀའ་དྲིན་དགའ་ཚོོར་ཕུལ་དོོ་ཟེར་ཞུ་ནི་ཨིན།

གཉིས་པ་ དུས་ཡུན་ཐུང་ཀུ་གཅིག་གི་ནང་འཁོད་ ང་ར་ རྒྱ་གར་རྒྱལ་ཁབ་ནང་ ཚར་གཉིས་འགྱོ་ཚུགས་ནི་འདི་

གིས་ རྒྱ་འབྲུག་གཉིས་ཀྱི་མཐུན་ལམ་དང་ འཆར་གཞི་གོང་འཕེལ་གྱི་ལཱ་ ལེ་ཤ་འབད་ཚུགས་ཅི་ཟེར་ཞུ་ནི་ཨིན། 

དེ་ཚེ་གཅིག་ཁར་ རྒྱ་གར་རྒྱལ་ཁབ་ནང་ལུ་ མི་དབང་མངའ་བདག་རིན་པོོ་ཆེ་མཆོག་དང་ ང་བཅས་འབྲུག་པའི་

མི་སེར་ཡོོངས་ཀྱི་སྐུ་ཚབ་སྦེ་ Bharatiya Janata Party དང་ཁོང་རའི་མཐུན་ཕྱོོགས་ National 

Democratic Alliance གི་ རྒྱལ་ཁ་ཐོོབ་མི་ལུ་ བཀྲ་ཤིས་ལེགས་སྨོོན་ཕུལ་བར་འགྱོ་ཡི་ཟེར་ཞུ་ནི་ཨིན། 

དེ་གི་ནང་ལས་ཡང་ དམིགས་བསལ་དུ་ ཤི་རི་ན་རཱན་དྷ་མོོ་དྷི་གི་ འཕྲོོ་མཐུད་དེ་ར་ ཐེངས་གསུམ་ རྒྱ་གར་

གཞུང་གི་ བློོན་ཆེན་གྱི་གོ་གནས་བཞེས་མི་ལུ་ ཡིད་ཆེས་དང་ངལ་རངས་ཀྱི་སྒོ་ལས་ བཀྲ་ཤིས་བདེ་ལེགས་ཕུལ་

ཡི་ཟེར་ཞུ་ནི་ཨིན། ད་ལས་ཕར་འབད་རུང་ བློོན་ཆེན་ ཤི་རི་ན་རཱན་དྷ་མོོ་དྷི་གི་ དབུ་འཁྲིད་བཟང་པོོའི་འོོག་ལུ་ 

རྒྱ་གར་རྒྱལ་ཁབ་འདི་ གོང་ལས་གོང་དུ་འཕེལ་བའི་སྨོོན་འདེབས་ཕུལ་དོོ་ཟེར་ཞུ་ནི་ཨིན།

འདས་པའི་བདུན་ཕྲག་ནང་ Thailand གི་ བློོན་ཆེན་གྱི་ མགྲོན་བརྡ་དང་འཁྲིལ་ Thailand རྒྱལ་ཁབ་

ནང་གཞུང་དོོན་བལྟ་སྐོར་ནང་འགྱོ་ཡི། འདི་ནང་ Thailand གི་ རྒྱལཔོོ་དང་རྒྱལ་བཙུན་གཉིས་དང་ མཇལ་

ཁ་ཞུ་ཡི་ཟེར་ཞུ་ནི་ཨིན། དེ་གི་མ་ཚད་ Thailand གཞུང་དང་བློོན་ཆེན། ཚོོང་ལཱ་འཐབ་མི། བལྟ་བཤལ་ལས་

སྡེ་ཚུ་དང་གཅིག་ཁར་ཕྱད་དེ་ ལཱ་འབད་ཚུགས་ཅི། 

དུས་ཅི་ ཉེ་འདབས་ཀྱི་རྒྱལ་ཁབ་ཚུ་དང་ གྲོགས་རམ་འབད་མི་གི་རྒྱལ་ཁབ་ཚུ་ནང་འགྱོ་སྟེ་ མཐུན་ལམ་ལེགས་

ཤོོམ་སྦེ་བཞག་ནི་གི་ འཆར་གཞི་བརྩམ་སྟེ་ཡོོད། དེ་གི་མ་ཚད་ འཛམ་གླིང་སྤྱི་ཚོོགས་ཀྱི་ཞལ་འཛོོམས་ནང་

བཅའ་མར་གཏོོགས་ཏེ་ རྒྱལ་ཁབ་ལུ་ ཕན་ཐོོགས་པའི་གོ་སྐབས་དང་ལས་རིམ་ཚུ་ བཟོོ་ནི་གི་འཆར་གཞི་ཡོོད་

ཟེར་ཞུ་ནི་ཨིན།

འཆར་གཞི་ ༡༣ པའི་གྲ་སྒྲིག་དང་ མི་དམངས་ཞབས་ཏོོག་ཚུ་ ལེགས་བཅོས་འབད་ནི་གི་དོོན་ལུ་་་

དང་པ་ མི་དབང་མངའ་བདག་རིན་པོོ་ཆེ་མཆོག་གིས་ ཞི་གཡོོག་ལེགས་སྒྱུར་གྱི་བཀའ་ཤོོག་གནང་མི་དང་འཁྲིལ་

ཏེ་ དུས་ཅི་ ཞི་གཡོོག་ལྷན་ཚོོགས་དང་ མཉམ་འབྲེལ་འབད་དེ་ ཞི་གཡོོག་ལེགས་སྒྱུར་གྱི་ཕྱག་ལཱ་ཚུ་ འཕྲོོ་

མཐུད་དེ་འབད་ནི་ཨིན་ཟེར་ཞུ་ནི་ཨིན།



རྒྱལ་ཁམས་ཀྱི་སྙན་ཞུ། སྤྱི་ཚེས་ ༠༤/༠༧/༢༠༢༤ ལུ།

24

གཉིས་པ་ མི་དམངས་ཀྱི་ཞབས་ཏོོག་ཚུ་ དུས་ཚོོད་ཁར་ སྤུས་ཚད་དང་ལྡནམ་སྦེ་ཕུལ་ནི་གི་དོོན་ལུ་ སྲིད་བྱུས་

དང་ལམ་ལུགས་ སྒྲིག་གཞི་བཟོོ་ཞིན་ན་ གཅིག་བསྡོོམ་ཞབས་ཏོོག་ལྟེ་བ་ཅིག་བཟོོ་སྟེ་ ཞབས་ཏོོག་ཕུལ་ནི་འགོ་

བཙུགས་ནི་ཨིན་ཟེར་ཞུ་ནི་ཨིན།

གསུམ་པ་ ས་གནས་གཞུང་གི་འཐུས་མི་ཚུ་དང་ ཞལ་འཛོོམས་ཚོོགས་ཏེ་ འཆར་གཞི་ ༡༣ པའི་ བསྟུན་གྲོས་

འབད་དེ་ གོམས་འདྲིས་སྦྱོོང་བརྡར་ཡང་ འཕྲལ་ར་ཕུལ་ནི་ཨིན་ཟེར་ཞུ་ནི་ཨིན།

དུས་ཅི་གི་ གཙོོ་རིམ་ཁག་ཆེ་ཏོོག་ཏོོ་ཚུ་གི་གྲལ་ལས་ གོང་ལུ་མ་ཚུད་པའི་ སྲིད་བྱུས་ཁག་ཆེ་ཏོོག་ཏོོ་དག་པ་ཅིག་

ཞུ་བ་ཅིན་་་་

སྡོོད་ཁྱིམ་མེད་མི་ཚུ་ལུ་ ཁྱིམ་གྱི་བདག་དབང་བྱིན་ནི་གི་དོོན་ལུ་ སྐྱེན་ཆུང་བའི་སྐྱིན་འགྲུལ་གྱི་སྲིད་བྱུས་དང་

འཆར་གཞི་བརྩམ་ནི་ཨིན།

གྲོང་གསེབ་ཚེ་སྲོོག་ཉེན་བཅོལ་ཡར་སེང་གི་ སྲིད་བྱུས་དང་འཆར་གཞི་བརྩམ་ནི་ཨིན།

ཨ་ལུ་གསུམ་པ་སྐྱེ་མི་ ཨམ་སྲུ་ཚུ་ལུ་ ཨ་ལུ་གི་ ཟླ་རིམ་གྱི་འཐུས་གནང་ནི་གི་ སྲིད་བྱུས་དང་སྒྲིག་གཞི་ འཆར་

གཞི་ཚུ་བརྩམ་ནི་ཨིན་ཟེར་ཞུ་ནི་ཨིན།།

ལེའུ་ལྔ་པ་ དུས་ཅི་ལོོ་གཅིག་གི་ གཞུང་གི་ཁྲིམས་བཟོོ་གི་འཆར་གཞི།ལེའུ་ལྔ་པ་ དུས་ཅི་ལོོ་གཅིག་གི་ གཞུང་གི་ཁྲིམས་བཟོོ་གི་འཆར་གཞི།

ད་རེས་ སྤྱི་ཚོོགས་ ༤ པའི་ ཚོོགས་ཐེངས་ ༡ པའི་ནང་ལུ་ དངུལ་འབྲེལ་དང་ཏི་རུ་གི་དཔྱད་ཡིག་ དེ་ལས་

མཁའ་འགྲུལ་གན་ཡིག་གཅིག་མ་གཏོོགས་ ཁྲིམས་བཟོོ་གི་དཔྱད་ཡིག་གཞན་ གཞུང་གི་ཁ་ཐུག་ལས་མ་ཕུལ་

ཟེར་ཞུ་ནི་ཨིན། དེ་བཟུམ་སྦེ་ དུས་ཅི་ར་འབད་རུང་ ངེས་ཏིག་དགོཔ་འཐོོན་པ་ཅིན་མ་གཏོོགས་ གཞུང་གིས་ཁ་

ཐུག་ལས་ ཁྲིམས་བཟོོ་གི་དཔྱད་ཡིག་ཚུ་ ཕུལ་ནི་གི་འཆར་གཞི་མེད་ཟེར་ཞུ་ནི་ཨིན།

ཨིན་རུང་ར་ གནམ་དགུན་གྱི་ཚོོགས་ཞུགས་ནང་ལུ་ ཁྲལ་གྱི་དཔྱད་ཡིག་ འཕྲི་སྣོོན་གི་དོོན་ལུ་ ཕུལ་ནི་གི་

འཆར་གཞི་ཡོོད། དེ་སྦེ་ཕུལ་དགོ་མི་འདི་ གཙོོ་བོོ་ར་ སྒེར་སྡེ་གོང་འཕེལ་དང་ དཔལ་འབྱོོར་གོང་འཕེལ་གཏང་

ནི་གི་དོོན་ལུ་ཨིན་ཟེར་ཞུ་ནི་ཨིན། 

གཞན་མི་ཚུ་འབད་བ་ཅིན་ ང་བཅས་ར་ ཧེ་མ་ལས་ཡོོད་པའི་སྲིད་བྱུས་ཚུ་ ལེགས་བཅོས་འབད་དེ་ ཕྱག་ཞུ་ནི་

དང་ གོང་ལུ་ཞུ་མི་ སྲིད་བྱུས་གསརཔ་ཚུ་བརྩམ་སྟེ་ ཕྱག་ཞུ་ནི་ཨིན་ཟེར་ཞུ་ནི་ཨིན།།

མཇུག་བསྡུ་ བཀའ་དྲིན་དགའ་ཚོོར་དང་བཀྲ་ཤིས་ལེགས་སྨོོན།མཇུག་བསྡུ་ བཀའ་དྲིན་དགའ་ཚོོར་དང་བཀྲ་ཤིས་ལེགས་སྨོོན།

༡༽ སྤྱི་གཙུག་གི་ཉི་ཟླ་ དཔལ་མི་དབང་མངའ་བདག་རིན་པོོ་ཆེ་མཆོག་ རྒྱལ་ཁབ་ཕྱི་ནང་གཉིས་ཀྱི་ཕྱག་ལཱ་ བསམ་

གྱིས་མ་ཁྱབ་སྦེ་ ཡོོད་དེ་ར་འབད་རུང་ སྤྱི་ཚོོགས་བཞི་པའི་ ཚོོགས་ཐེངས་དང་པའི་ འགོ་བཙུགས་ཀྱི་མཛད་སྒོ་ནང་

ལུ་ ཞབས་ཀྱིས་བཅགས་གནང་ཡི་ཟེར་ཞུ་ནི་ཨིན། དེ་སྦེ་ ཞབས་བཅགས་གནང་མི་འདི་ ང་བཅས་རའི་ སྤྱི་ཚོོགས་

དང་ ཁྲིམས་བཟོོ་ལྷན་སྡེ་ལུ་ ཐུགས་ཀྱི་བརྩེ་བ་གནང་པའི་ རྟགས་མཚན་ངོ་མ་ཅིག་ཨིནམ་ལས་ མི་དབང་མངའ་

བདག་རིན་པོོ་ཆེ་མཆོག་ལུ་ ལུས་ངག་ཡིད་གསུམ་ གུས་པའི་སྒོ་ལས་ བཀའ་དྲིན་དགའ་ཚོོར་ཕུལ་དོོ་ཟེར་ཞུ་ནི་ཨིན། 

༢༽ བཙག་འཐུ་ལས་གྲུབ་པའི་གཞུང་བཞི་པ་ གཞི་བཙུགས་འབད་དེ་ ད་རིས་ཚུན་ཚོོད་འབདཝ་ད་ ཟླ་ངོ་ ༥ དང་ 

ཉིནམ་ ༤ ཀྲིག་ཀྲི་ལང་ཡི་ཟེར་ཞུ་ནི་ཨིན། དུས་ཚོོད་འ་ནེམ་ཅིག་གི་ནང་འཁོད་ ཕྱག་ལེགས་ཤོོམ་སྦེ་ཞུ་ཞུཝ་ཡོོད་

པ་ཅིན་ མི་དབང་མངའ་བདག་རིན་པོོ་ཆེ་མཆོག་གིས་ བདག་རྐྱེན་གནང་པའི་ཉིནམ་ལས་ར་ ང་བཅས་ལྷན་རྒྱས་

གཞུང་ཚོོགས་ཀྱི་འཐུས་མི་ཚུ་དང་ ལྷག་པར་དུ་ ང་ར་ལུ་ མཁྱེན་རྒྱ་ཆེ་བའི་བཀའ་སློོབ་དང་ལམ་སྟོོན་ གནངམ་ལས་

བརྟེན་ཨིན་ཟེར་ཞུ་ནི་ཨིན། མི་དབང་མངའ་བདག་རིན་པོོ་ཆེ་མཆོག་གིས་ དུས་དང་དུས་སུ་  བཀའ་སློོབ་དང་ལམ་

སྟོོན་གསེར་གྱི་ཐིགས་པ་གནང་མི་འདི་ དུས་ཨ་རྟག་ར་སེམས་ཁར་དྲན་ཏེ་ རང་དོོན་རྒྱབ་ཁར་བཞག་ རྒྱལ་ཁབ་དང་

མི་སེར་གྱི་མཐའ་དོོན་ལུ་ གཙོོ་བོོ་བཏོོན་ཏེ་འབད་ མི་དབང་མངའ་བདག་རིན་པོོ་ཆེ་མཆོག་གི་ ཐུགས་ཀྱི་དགོངས་པ་

འགྲུབ་ཐབས་ལུ་ ལུས་ངག་ཡིད་གསུམ་གྱི་སྒོ་ལས་ ཕྱག་ཞུ་ནི་གི་དོོན་ལུ་ དམ་ཚིག་གཙང་མའི་ ཁས་བླངས་དམ་

བཅའ་ཕུལ་དོོ་ཟེར་ཞུ་ནི་ཨིན།

༣༽ དེ་བཟུམ་སྦེ་ མི་དབང་མངའ་བདག་རིན་པོོ་ཆེ་མཆོག་གིས་ ཞི་གཡོོགཔ་དང་སྤྱི་གཡོོགཔ་ཚུ་ལུ་ བཀའ་སློོབ་

དང་ལམ་སྟོོན་ རྒྱབ་སྐྱོར་ཚུ་ གནང་དང་གནང་བཞིན་དུ་ཡོོད་ཟེར་ཞུ་ནི་ཨིན། དེ་འབད་ནི་འདི་གིས་ ང་བཅས་རའི་ 

ཞི་གཡོོགཔ་དང་སྤྱི་གཡོོགཔ་ཚུ་གིས་ རྩ་བ་གསུམ་ལུ་ ཕྱག་མ་བཏུབ་བཏུབ་སྦེ་ ༼བརྩོོན་ཤུགས་བསྐྱེད་དེ་འབད་༽ 

༼དཔའ་ཉམས་ཀྱི་ཐོོག་ལས་སྦེ་༽ ཕྱག་ཞུ་ཚུགས་པས་ཟེར་ཞུ་ནི་ཨིན། རྒྱབ་སྐྱོར་དེ་སྦེ་གནང་པ་གི་མ་ཚད་ དམིགས་

བསལ་དུ་ ཞི་གཡོོགཔ་དང་སྤྱི་གཡོོགཔ་ཚུ་གི་ སྐྱིད་སྡུག་ལུ་གཟིགས་ཏེ་ ཁོང་གི་དངུལ་ཕོོགས་ཡར་སེང་གནང་ནི་གི་

དོོན་ལུ་ ན་ཧིང་ མ་དངུལ་ཐེར་འབུམ་ ༤ གནང་ཡི་ཟེར་ཞུ་ནི་ཨིན། དེ་གི་དོོན་ལུ་ དུས་ཅི་ཡང་ འཕྲོོ་མཐུད་དེ་ར་ 

ད་རུང་ ཐེར་འབུམ་ ༤ གནང་མི་ལུ་ ཧིང་ལས་ར་ བཀའ་དྲིན་ཆེ་ཟེར་ཞུ་ནི་ཨིན། མ་དངུལ་ཐེར་འབུམ་ ༨ འདི་ 

གཞུང་གི་འོོང་འབབ་ལས་མེན་པར་ མི་དབང་མངའ་བདག་རིན་པོོ་ཆེ་མཆོག་གི་ དམིགས་བསལ་ལས་འགུལ་གྱི་འོོང་

འབབ་ལས་ཨིན་ཟེར་ཞུ་ནི་ཨིན།

༤༽ མི་དབང་མངའ་བདག་རིན་པོོ་ཆེ་མཆོག་གིས་ རྒྱལ་ཁབ་དང་མི་སེར་གྱི་མཐའ་དོོན་ལུ་ ཉིན་ནུབ་མེད་པར་ 

སྐུ་འོོ་བརྒྱལ་བ་དང་ ཐུགས་འཚེར་བ་ལུ་མ་གཟིགས་པར་ བརྩོོན་ཤུགས་གནང་སྟེ་ ཕྱག་ལཱ་གནང་མི་དང་ རྒྱལ་

སྤྱི་གི་དབུ་འཁྲིད་ནང་ ཁྱད་དུ་འཕགས་པའི་ལམ་སྟོོན་གནང་པའི་ཁར་ མཁྱེན་རྒྱ་ཆེ་བའི་དབུ་འཁྲིད་མཛད་གནང་

ནི་འདི་གིས་ ཧེ་མ་ལས་ར་ རྒྱ་གར། Japan , Canada, Thailand གི་ གཙུག་ལག་སློོབ་སྡེ་བདུན་

གྱིས་ མཁས་དབང་སྐུ་ཡོོན་ (honorary doctorate) གྱི་ གཟེངས་བསྟོོད་ལག་ཁྱེར་ཚུ་ ཕུལ་ཏེ་ཡོོད་

ཟེར་ཞུ་ནི་ཨིན། 

དེ་བཟུམ་སྦེ་ ད་རུང་ འཕྲལ་ཁམས་གཅིག་ཁར་ སྤྱི་ཟླ་ ༦ པའི་ སྤྱི་ཚེས་ ༡༩ ལུ་ Thailand གི་ གཙུག་

ལག་སློོབ་སྡེ་བདུན་གྱིས་ དུས་ཚོོད་གཅིག་གུ་ མཁས་དབང་སྐུ་ཡོོན་གྱི་ གཟེངས་བསྟོོད་ལག་ཁྱེར་ཕུལ་ཏེ་ཡོོད་

ཟེར་ཞུ་ནི་ཨིན། དེ་ལུ་ འབྲུག་མི་ཡོོངས་ཀྱི་མགྲིན་ཚབ་སྦེ་ དད་དམ་གཙང་མའི་ཐོོག་ལས་ དགའ་བསུ་དང་

བཅསཔ་སྦེ་ བཀྲ་ཤིས་ལེགས་སྨོོན་ཕུལ་དོོ་ཟེར་ཞུ་ནི་ཨིན། དུས་ཚོོད་གཅིག་ལུ་ གཙུག་ལག་སློོབ་སྡེ་བདུན་

ལས་  སྟབས་གཅིག་ཁར་ ཁྱད་དུ་འཕགས་པའི་ མཁས་དབང་སྐུ་ཡོོན་གྱི་ གཟེངས་བསྟོོད་ལག་ཁྱེར་བཞེས་

མི་འདི་ ད་ལྟོོ་ཚུན་ཚོོད་ འཛམ་གླིང་ནང་ འབྱུང་ར་མ་འབྱུང་པའི་གྲུབ་འབྲས་ ཡ་མཚན་ཆེ་ཏོོག་ཏོོ་ཅིག་ཨིན་ཟེར་

ཞུ་ནི་ཨིན། དེ་བཟུམ་མའི་གྲུབ་འབྲས་ ཧ་ལས་སི་སི་འདི་ འཛམ་གླིང་གི་ རྒྱལ་རབས་ནང་ཚུད་པའི་ དབུ་

འཁྲིདཔ་གི་མཛད་ཤུལ་ བསམ་གྱིས་མ་ཁྱབ་ཅིག་ཨིན་ཟེར་ཞུ་ནི་ཨིན། Thailand གི་ གཙུག་ལག་སློོབ་སྡེ་

བདུན་ལུ་ཡང་ འབྲུག་རྒྱལ་ཁབ་ཀྱི་ མི་སེར་ཡོོངས་ཀྱི་མགྲིན་ཚབ་སྦེ་ བཀའ་དྲིན་དགའ་ཚོོར་ཕུལ་དོོ་ཟེར་ཞུ་ནི་

ཨིན། 

༥༽ ང་བཅས་རའི་ ཡབ་རྗེ་དམ་པ་ མི་དབང་འབྲུག་རྒྱལ་བཞི་པ་མཆོག་གིས་ རྒྱལ་ཁབ་ཀྱི་འཛིན་སྐྱོང་དང་གོང་

འཕེལ་གྱི་ལྟ་བ་ རྒྱལ་ཡོོངས་དགའ་སྐྱིད་དཔལ་འཛོོམས་ གཞི་བཙུགས་གནང་པའི་ཁར་ རྒྱལ་ཁབ་ཀྱི་རང་

དབང་དང་ སྲུང་སྐྱོབ་ཀྱི་དོོན་ལུ་ སྐུ་སྲོོག་ཡང་གཏའ་མ་བཙུགས་ཏེ་ དཔལ་ལྡན་འབྲུག་པའི་རྒྱལ་ཁབ་འདི་ རང་

དབང་དང་ དགའ་སྐྱིད་དང་ལྡནམ་སྦེ་ བཟོོ་གནང་ཡི་ཟེར་ཞུ་ནི་ཨིན། དེ་གི་མ་ཚད་ ད་རེས་ར་འབད་རུང་ བཀའ་

སློོབ་དང་ལམ་སྟོོན་གསེར་གྱི་ཐིགས་པ་ཚུ་ དུས་དང་དུས་ཚོོད་ལུ་གནང་མི་ལུ་ བཀའ་དྲིན་དགའ་ཚོོར་ཕུལ་དོོ་

ཟེར་ཞུ་ནི་ཨིན།

༦༽ མི་དབང་རྒྱལ་སྲས་མཆོག་ སྐུ་ན་ཕྲཝ་ དགུང་ལོོ་ ༨ ལས་མ་བཞེས་རུང་ རྒྱལ་ཁབ་དང་མི་སེར་གྱི་མཐའ་

དོོན་ལུ་ ཕྱག་ལཱ་ག་དེ་སྦེ་གནང་དེས་ག་ ང་བཅས་ག་ར་གིས་ མཇལ་ས་ཨིན་ཟེར་ཞུ་ནི་ཨིན། མི་དབང་རྒྱལ་



རྒྱལ་ཁམས་ཀྱི་སྙན་ཞུ། སྤྱི་ཚེས་ ༠༤/༠༧/༢༠༢༤ ལུ།

སྲས་མཆོག་གི་ མཛད་བྱ་བཟངམོོ་འདི་གིས་ ང་བཅས་མི་སེར་ག་ར་ལུ་ བློོ་གཏད་དང་ཡིད་ཆེས་ ངལ་རངས་སྦོོམ་

སྦེ་འབྱུང་སྟེ་ཡོོད་ཟེར་ཞུ་ནི་ཨིན། དེ་བཟུམ་མའི་མཛད་བྱ་བཟངམོོ་ཚུ་ཡང་ ཡབ་མི་དབང་མངའ་བདག་རིན་པོོ་ཆེ་

མཆོག་དང་ ཡུམ་མི་དབང་རྒྱལ་བཙུན་རྣམ་གཉིས་ཀྱིས་ བཀའ་སློོབ་དང་ལམ་སྟོོན་གནང་ནི་འདི་གིས་ཨིནམ་ལས་ 

མི་དབང་མངའ་བདག་རིན་པོོ་ཆེ་མཆོག་དང་ མི་དབང་རྒྱལ་བཙུན་རྣམ་གཉིས་ལུ་ གནམ་མེད་ས་མེད་བཀའ་དྲིན་ཆེ་

ཟེར་ཞུ་ནི་ཨིན། མི་དབང་རྒྱལ་སྲས་མཆོག་གི་མཛད་བྱ་བཟངམོོ་ཚུ་ ང་བཅས་ཀྱིས་མཇལཝ་ད་ ང་བཅས་མི་སེར་

ཚུ་ཡང་ རྒྱལ་ཁབ་དང་མི་སེར་ལུ་ཕྱག་ཞུ་ནིའི་ བློོ་སྟོོབས་དང་སེམས་ཤུགས་སྦོོམ་སྦེ་ར་འབྱུང་མས་ཟེར་ཞུ་ནི་ཨིན། 

ན་ལས་ཕར་འབད་རུང་ མི་དབང་རྒྱལ་སྲས་མཆོག་ མ་འོོངས་དཔལ་ལྡན་འབྲུག་པའི་རྒྱལ་ཁབ་དང་ མི་སེར་གྱི་

དོོན་ལུ་ མཛད་པ་དང་འཕྲིན་ལས་དར་ཞིང་རྒྱས་ཏེ་ གོང་ལས་གོང་དུ་འཕེལ་བའི་ སྨོོན་འདེབས་ཕུལ་དོོ་ཟེར་ཞུ་ནི་

ཨིན།

༧༽ མི་དབང་རྒྱལ་བཙུན་མཆོག་གིས་ མི་དབང་མངའ་བདག་རིན་པོོ་ཆེ་མཆོག་གི་ ཐུགས་ཀྱི་དགོངས་པ་ཚུ་

འགྲུབ་ནི་གི་དོོན་ལུ་ ཕྱག་མ་བཏུབ་བཏུབ་སྦེ་ཞུ་བའི་ཁར་ མ་འོོངས་ དཔལ་ལྡན་འབྲུག་པའི་རྒྱལ་ཁབ་ཀྱི་མཐའ་

དོོན་ལུ་ མི་དབང་སྲས་སྲསམོོ་རྣམས་ལུ་ ཐུགས་བརྩེ་བའི་སྒོ་ལས་ སྐྱོང་བཞག་མཛད་གནང་མི་ལུ་ བཀའ་དྲིན་

དགའ་ཚོོར་ཕུལ་དོོ་ཟེར་ཞུ་ནི་ཨིན། དེ་གི་མ་ཚད་ མི་དབང་རྒྱལ་བཙུན་མཆོག་གིས་ མི་སྡེ་གི་ཕན་བདེ་ལུ་ ཁག་ཆེ་

བའི་པདྨ་ལྟེ་བ། འབྲུག་ཉེན་གྲོལ་སྡེ་ཚོོགས། དེ་བཟུམ་སྦེ་ གསལ་བ། མཐའ་འཁོར་གནས་སྟངས་ཉམས་སྲུང་། དེ་

ལས་ རྒྱེད་འོོག་རེ་ལས་ཐོོན་སྐྱེད་རེ་གི་ལས་འགུལ་ཚུ་ མི་དབང་རྒྱལ་བཙུན་མཆོག་གི་ སྐྱབས་འཛིན་གྱི་འོོག་ལུ་ 

དབུ་འཁྲིད་གནང་མི་ལུ་ཡང་ བཀའ་དྲིན་དགའ་ཚོོར་ཕུལ་དོོ་ཟེར་ཞུ་ནི་ཨིན། 

༨༽ ད་རེས་ སྤྱི་ཚོོགས་ ༤ པའི་ཚོོགས་ཐེངས་ ༡ པ་དང་ རྒྱལ་ཡོོངས་ཚོོགས་སྡེའི་ཚོོགས་ཐེངས་ ༣༣ པའི་

མཛད་སྒོ་ཚུ་ སྟབས་མ་བདེཝ་ག་ནི་ཡང་མ་འཐོོན་པར་ གསུང་གྲོས་ཀྱི་རིམ་པ་ཚུ་ ལེགས་ཤོོམ་སྦེ་འགྱོ་བའི་ཁར་ 

གྲུབ་འབྲས་ཡང་སྦོོམ་སྦེ་ར་འཐོོན་ཡི་ཟེར་ཞུ་ནི་ཨིན། གྲུབ་འབྲས་དེ་སྦེ་འཐོོན་མི་འདི་ གཙོོ་བོོ་ར་ མི་རྗེ་ཚོོགས་

དཔོོན་དང་ མི་རྗེ་ཁྲི་འཛིན་གྱིས་ མཛད་རིམ་ཚུ་ འགོ་འདྲེན་ལེགས་ཤོོམ་སྦེ་འཐབ་པའི་ཁར་ སྤྱི་ཚོོགས་ཀྱི་ ཆེད་

བསྟོོན་ཅན་གྱི་འཐུས་མི་ཡོོངས་ཀྱིས་ བཅའ་མར་མ་བཏུབ་བཏུབ་སྦེ་གཏོོགས་གནང་མི་གི་གྲུབ་འབྲས་ཨིནམ་ལས་ 

ཚོོགས་དམང་ལུ་ བཀྲ་ཤིས་བདེ་ལེགས་དང་ བཀའ་དྲིན་དགའ་ཚོོར་ཕུལ་དོོ་ཟེར་ཞུ་ནི་ཨིན།

༩༽ མཇུག་ར་ ང་བཅས་འབྲུག་པའི་མི་སེར་ཡོོངས་ཀྱིས་ མགྲིན་དབྱངས་གཅིག་གི་ཐོོག་ལས་ མི་དབང་མངའ་

བདག་རིན་པོོ་ཆེ་མཆོག་ སྐུ་ཚེ་ཆུ་ལས་རིང་། མཛད་པ་དང་འཕྲིན་ལས་དར་ཞིང་རྒྱས། ཐུགས་དོོན་ཡིད་བཞིན་དུ་

འགྲུབ་སྟེ་ མི་དབང་མངའ་བདག་རིན་པོོ་ཆེ་མཆོག་གི་ མཁྱེན་རྒྱ་དང་དབུ་འཁྲིད་བཟང་པོོའི་མངའ་འོོག་ལུ་ དཔལ་

ལྡན་འབྲུག་པའི་རྒྱལ་ཁབ་འདི་ བསྐལ་པ་མ་སྟོོང་གི་བར་དུ་ དགའ་སྐྱིད་ཀྱི་ཉི་མ་ཤར་བཅུག་ཟེར་བའི་ བཀྲ་ཤིས་

ལེགས་སྨོོན་ཕུལ་དོོ་ཟེར་ཞུ་ནི་ཨིན། བཀའ་དྲིན་ཆེ། 

     དཔལ་མི་དབང་མངའ་བདག་རིན་པོོ་ཆེ་མཆོག་གིས་ གོང་དོོན་ རྒྱལ་ཁམས་ཀྱི་སྙན་ཞུ་སྙན་འབུལ་ཕུལ་

མི་འདི་ ཐུགས་ཀྱི་བརྩེ་བས་གཟིགས་ཏེ་ བཀའ་སློོབ་དང་ལམ་སྟོོན་གསེར་གྱི་ཐིགས་པ་དང་བཅས་ བཀའ་གྲོལ་

གྱི་གནང་བ་གནང་སྟེ་ བཀའ་དྲིན་བསྐྱང་གནང་བར་ཞུ་བ་ སྐུ་གསུང་ཐུགས་ཡོོན་ཏན་འཕྲིན་ལས་དམ་པ་ མཁྱེན་

མཁྱེན་མཁྱེན་མཁྱེན་མཁྱེན། ཞེས་ རང་ལུགས་གནམ་ལོོ་ཤིང་ཕོོ་འབྲུག་ལོོ་ རང་ཟླ་ ༥ པའི་ཚེས་ ༢༩ ལུའམ་ 

སྤྱི་ལོོ་ ༢༠༢༤ སྤྱི་ཟླ་ ༧ པའི་ སྤྱི་ཚེས་ ༤ ལུ་ གུས་པ་གང་གི་སྐྱབས་འོོག་པ་ ཚེ་རིང་སྟོོབས་རྒྱས་ནས་

      སྒོ་ ༣ རབ་ཏུ་དྭངས་པའི་

                    གུས་པ་ཆེན་པོོས་

                             ཕྱག་བཅས་

                                    ཕུལ།

ཡིག་འདྲ།ཡིག་འདྲ།

   ༡༽ ཚོོགས་དཔོོན་ལུ།

   ༢༽ ཁྲི་འཛིན་ལུ།

   ༣༽ ལྡོོག་ཕྱོོགས་འགོ་འཁྲིདཔ་ལུ།

   ༤༽ ཆེད་བསྟོོད་ཅན་གྱི་འཐུས་མི་ཡོོངས་ལུ།

སྨོོན་ཚིགསྨོོན་ཚིག

ཕན་བདེ་འབྱུང་གནས་རྒྱལ་བའི་བསྟན་པ་འཕེལ།།

རྒྱལ་བློོན་འབངས་འཁོར་དམ་གཙང་མཐུན་འབྲེལ་ཟབ།།

བདེ་སྐྱིད་ཕུན་ཚོོགས་དཔལ་ཡོོན་དགུང་དུ་འཕྱུར།།

ལྗོངས་འདི་འཛམ་གླིང་ཀུན་གྱི་རྒྱན་གྱུར་ཅིག།

བཀྲ་ཤིས་བདེ་ལེགས།།བཀྲ་ཤིས་བདེ་ལེགས།།


